ЎЗБЕКИСТОН РЕСПУБЛИКАСИ ОЛИЙ ВА ЎРТА МАХСУС  ТАЪЛИМ ВАЗИРЛИГИ

МАНТИКИЙ МАСАЛАЛАР

ўкув-услубий кўлланма

МУКАДДИМА

«Ўзингни билсанг – оламни биласан» деган эди буюк юнон файласуфи Суқрот. Инсон ҳамма вақт, кундалик ҳаётда ҳам, илмий фаолиятда ҳам фикр юритади. Аммо мантиқ илмини билмасдан туриб тўғри фикр юритиш мушкул. 

Мантиқ оламдаги қонуний, зарурий боғланиш ва алоқалар, тартиб ва изчиллик, тафаккурнинг ички алоқадорлиги, тадрижий фикрланиши, турли қарашлар ўртасидаги мантиқий боғланишларни ўз ичига олган бўлиб, инсонни ҳеч бир нарсага бефарқ бўлмай, синчков қарашга, ҳар бир воқеа-ҳодисага холис баҳо беришга, шу йўл билан мунтазам ва изчил фикр юритиш ва ҳар қандай оқилона фикрни исботлай билишга ўргатади. Мантиқ илми қонун-қоидаларини атрофлича ўрганиш ва мустақил фикр юритиш қобилиятини ривожлантириш орқали амалий ҳаёт учун керакли хулосалар чиқариш, давр руҳини англаш, воқеа-ҳодисаларни ҳаққоний таҳлил қилиш осон кечади. 

Мантиқ илмини чуқур ўрганиш учун миллий ғоя ва мафкуранинг моҳиятини теран ифода этадиган, ҳаёт билан узвий боғланган ўқув адабиётларини яратиш заруриятини келтириб чиқаради. Президентимиз И.А.Каримов Республика Олий Мажлиси IX сессиясида «...дарсликларда миллат фикри, миллат тафаккури ва миллат мафкурасининг энг илғор намуналари акс этиши керак»лигини таъкидлаб ўтган эди.

«Мантиқий масалалар» ўқув-услубий қўлланмаси юқоридаги талаблар асосида ёзилган бўлиб, талабаларда мантиқий фикр юритиш маданиятини ўстиришга, тўғри фикр юритишга, баҳс-мунозара пайтида ўзининг ва бошқаларнинг фикр-мулоҳазаларига танқидий муносабатда бўлишга, ҳозиржавобликка, суҳбатдошининг фикр-мулоҳазаларидаги хатоларни англашга ёрдам беради. Шунингдек, ҳақиқатни аниқлаш, уни ёқлаб чиқиш, асослаш учун мантиқий қоидалардан фойдалана билиш, ўз фикрини лўнда ва ишонарли қилиб баён этиш кўникмаларини ҳосил қилади. 

Мантиқ илмининг таълим-тарбия жараёнидаги аҳамияти беқиёс. Зеро, илм-фан илдам ривожланаётган бир пайтда илмий тадқиқотлар олиб бориш ҳамда илмий-назарий тажрибалар орқали тўпланган маълумотларни самарали таҳлил қилиш мантиқ илмини мукаммал билишни тақозо этади.  

ФИКРЛАШ МАСАЛАЛАРИНИ ЕЧИШ ҚОИДАЛАРИ 

Мантиқ илми ҳийла «қийин» фанлар қаторига киради. Шу боис уни муваффақиятли ўзлаштиришнинг йўли олинган назарий билимларни амалий машғулотлар билан мустаҳкамлашдир. Ушбу қўлланма бу борада Сизнинг энг яқин ёрдамчингиз бўлади. Унда берилган масалаларнинг бири оддий бўлса, бошқаси чуқур фикр юритиш орқали, яна бири эса тажриба асосида ечимини топади. Тафаккур масалаларини ечиш учун эса мантиқий фикрлаш, мантиқ илми қоидаларидан хабардор бўлиш лозим бўлади.

Фикрлаш – инсоннинг аниқ далилларни кузатиб, умумий хулоса чиқаришга интилиш, воқеа-ҳодисаларнинг сабабларини аниқлаш ва келажакни олдиндан кўра билишдан  бошланади. 

Фикрлаш жараёнлари қуйидагича: 

1. Аввало ҳал этилиши лозим бўлган муаммо аниқлаб олинади. Чунки муаммо бўлмаса одам ҳеч нарса ҳақида ўйламайди. Ҳал этилиши лозим бўлган масалани ечиш учун унинг моҳиятини тўла тушуниш, масала  шартларини таҳлил қилиш, нима берилган ва нимани топиш кераклиги ҳақида мулоҳаза юритилади. 

2. Масалани ечиш учун зарур бўлган билимлар (қоида, далил, қонун, теорема, таъриф) ишга солинади. 

3. Гипотеза, яъни тахминлар ўртага ташланади, тахминлардан энг тўғриси танлаб олинади.

4. Масала ечилади, натижа текширилади.

Фикрлаш масалаларини ечиш, мулоҳаза юритиш орқали талабалар дунёқарашида ўзига хос хусусиятлар такомиллашади, яъни фикрнинг чуқурлиги, кенглиги, ўткирлиги, танқидийлиги, фикрлаш тезлиги ва мустақиллиги муҳим аҳамиятга эгадир. 

Ақл-фаросат мураккаб назарий ва амалий муаммоларни ҳал этишдагина  эмас, балки кишининг жуда оддий, одатдаги кундалик ишларида ҳам намоён бўлади. Бу жиҳатдан юнон файласуфи Демокрит ҳаётидан олинган воқеа ибратлидир. Кунларнинг бирида Демокрит жуда усталик билан боғланган катта бир бойлам ўтинни сира қийналмасдан кўтариб кетаётган йигитни учратиб қолади. Демокрит йигитдан ўтинни сочиб ташлашни ва яна илгаригидек қилиб тахлаб боғлашни илтимос қилади. Йигит унинг илтимосини бажаради ва эпчиллик билан ўтинни тахлаб боғлайди. Шунда Демокрит «Ҳой йигит, сен шунчалик зўр ақл-фаросат эгаси экансанки, юксак ишлар билан шуғулланмоғинг лозим» дейди ва уни шогирдликка олади. Кейинчалик ўтинчи йигит машҳур файласуф бўлиб етишади. У Протагор эди. 

Ушбу ўқув-услубий қўлланма талабаларнинг фикрлаш фаолиятида муаммоли вазиятлар яратиш, уларда ҳамма нарсани билишга интилишини кучайтириш каби шахсий фазилатларни такомиллаштиришда ёрдам беради. Қўлланма Олий ва ўрта махсус таълим ўқув юртлари талабаларига, фалсафа, мантиқ илми билан қизиқувчиларга, шунингдек, ёш ўқитувчиларга амалий машғулотларда ўқитишнинг интерфаол усулларини қўллашда ёрдам беради. 

1. «Мантиқ – ақл гимнастикасидир». Тўғрими?

2. «Улар базмда йиғловчи, уруш пайтида кулувчи, бошлиқлари ортидан ҳар йўлга борувчи, совуқ ва очликка қаноат қилувчи, урушда чидамли, дардга сабрли, тинчлик ва роҳатнинг номини ҳам билмайдиган халқдир. Барчасининг руҳонияти ва қалби бир хил, таому либосда такаллуфсиздир». Сизнингча бу қайси халқнинг ижтимоий қатлами аҳволига берилган баҳо? 

3. IX асрнинг буюк шоири, форс-тожик мумтоз шеъриятининг асосчиси Абу Абдуллоҳ Рудакий (884-954)нинг шеърлари юксак инсонийлик, доҳиёна тафаккур, туйғулар тозалиги, халқона соддалик, маънавият руҳи, нурли таровати билан кишини мафтун қилади. Унинг ушбу чистони ҳам фикримизнинг ёрқин далилидир:

Қулоқсиз эшитар, чўлоқдир тез юрар,

Тилсиздир гапирар, кўзи йўқдир кўрар.

Қилич каби ўткир,  юриши  илондек,

Чеҳраси қайғули, ошиқларга ўхшар. 

Абу Абдуллоҳ Рудакийнинг ушбу тўртлигида нима таърифланган?

4. А., Б., С., Д., Ж. исмли кишилар бир-бирлари билан боғлиқ ҳолда ишлайдилар.  Агар А. режани бажарса, Б. ҳам бажаради. Агар Б. бажарса С., C. бажарса Д., Д. бажарса, Ж. режани бажаради. С. режани бажармади. Улардан қайси бирлари режани бажарган бўлиши мумкин? 

5. Футболчилар командаси 11 кишидан иборат бўлиб, уларнинг ўртача ёши 22 га тенг. Ўйин пайтида бир футболчи шикастланиб, ўйиндан чиқиб кетди. Қолган ўйинчиларнинг ўртача ёшлари 21 га тенг бўлди. Ўйиндан чиқиб кетган футболчи неча ёшда бўлган бўлиши мумкин?

6. Экилган экин орасига от билан кирган киши нотўғри иш қилганини тушуниб, экинга зарар етказмаган ҳолда қандай қилиб экинзордан чиқиб кетиши мумкин? 
7. Дунёда шундай шаҳар борки, уч революцияни бошидан кечирган, унинг қиши қисқа, ёз фаслида эса кечаси чироқ ёқмасдан ҳам газета ўқиш мумкин. Шимолда унга тенг келадиган шаҳар йўқ. Бу қайси шаҳар? 

8. Тасаввур қилинг. Ҳавони булут қоплаб, ёмғир  қуя бошлади, лекин ёғаётган ёмғирнинг шовқини бор бўлса-да, бирор томчиси ерга тушмади. Ер қуп-қуруқ турибди. Қандай қилиб?  

9. Уч оға-инига ўн еттита от мерос қолибди. Ота ўз васиятида отларнинг ярмини катта ўғлига,  учдан бир қисмини ўртанча ўғлига, тўққиздан бир қисмини кичик ўғлига деб тақсимлаб берган эди. Ўғиллар меросни бўлиша олмабдилар. Қози эса меросни бир зумда ҳал қилибди. Қози қандай тадбир ўйлаб топган?

10. Аббосийлар халифаси Маъмун ар-Рашид (833 йилда вафот этган) айтган экан: «Шомнинг кўзи – Дамашқ, Румнинг кўзи – Кустантана, Ироқнинг кўзи – Бағдод, Мовароуннаҳрнинг кўзи – …». Халифа қайси шаҳарни Мовароуннаҳрнинг кўзи деб айтган бўлиши мумкин?

11. Нима учун «кўз билан кўрган юз марта эшитгандан афзал»? 

12. Кўча қоидасини бузганлиги учун бир неча кишини ушлаб турган инспектор уларни рост гапиришга ундаб, «агар қоидабузар рост гапирса минг сўм, агар ёлғон гапирса уч минг сўм жарима оламан» деган шарт қўйди. Бундай пайтда бирорта қоидабузар жаримадан қутулиб қолиши мумкинми? 

13. Нима учун «қари билганни пари билмас?»
14. Суд олдида уч киши турибди. Улардан ҳар бири жиноятчи ёки жиноятчи эмас. Судья жиноятчи доимо ёлғон гапиришини, жиноят содир этмаган киши рост гапиришини билган ҳолда бу уч кишининг қайси бири жиноятчи-ю, жиноятчи эмаслигини билмасди. Судья тажрибасини ишга солиб биринчи кишини сўроқ қилиб кўрди. Қолган кишилардан «Биринчи сўроқ қилинган ўзини жиноятчиман, деб тан олдими?» деб сўради. Иккинчи киши «Жиноятчиман деб тан олди» деди. Учинчи киши «Жиноятчиман деб тан олмади» деди. Сизнингча иккинчи ва учинчи судланувчилардан қайси бири жиноятчи эмас? 

15. Бунга нимани жойлаштирса бўлади?


16. Еттита бир хил олмани саккиз кишига тенг бўлиш учун нима қилиш  керак? 

17. Бир тушунча бир вақтда ҳам тўғри, ҳам нотўғри бўлиши мумкинми?

18. Бир сигир ҳар йилнинг бошида бир бузоқ туғади. Агар бузоқ ҳаётининг ҳар тўртинчи йилидан бошлаб худди онаси каби ҳар йили йилнинг бошида биттадан бузоқласа, 20 йилда сигирларнинг умумий сони нечта бошга етади?

19. Қадимда жиноят қилган кишилар учун турли қонунлар ўйлаб топишган. Бир мамлакат подшоси антиқа жазо усулини кашф қилган ва кўп жиноятчилар жазодан озод бўлиб, қутулиб кетганлар. Подшо қандай усул қўллаган бўлиши мумкин?

20. Сўзларнинг омонимини топинг: 

Тил                        Юлдуз

Капалак                Илон

Олим                     От   

Сариқ                    Муз  

Силлиқ                 Жон

21. Чинорнинг бўйини қандай қилиб ўлчаш мумкин?

22. Бу бинонинг саккиз эшиги бор. Ҳар бир эшикнинг ортида саккизта хонаси бор. Кириб хоналарни айлансангиз, ажиб бир ҳолни кўрасиз. Хоналарнинг  ранглари мос равишда бири оққа, бири қорага бўялган. Бу нима бўлиши мумкин?

23. Гўшт тоғ тепасида тез пишадими ёки тоғ этагидами?

24. Ер шарида шундай денгиз борки, унда нафақат чўмилишингиз, балки сувнинг устида дам олиб, бемалол китоб ўқишингиз, чойхўрлик қилишингиз мумкин. Бу қайси денгиз?

25. Ақл кириши учун ақл тиши чиқишини кутиб ўтириш шартми?  

26. Оламда тўрт нарса йўқ. Уларни топинг.

1. Осмоннинг устуни.

2. ... 

3. ...

4. ...

27. Исталган сонни 10 га кўпайтириш учун нима қилиш керак?

28. Қуйидаги тушунчаларни қандай муносабат бирлаштиради?  

уй – ҳовли – иморат 

хона – меҳмонхона 

ишли – ишсиз 

ғазаб – жаҳолат 

кўнгил – юрак – дил 

осуда – тинч – ташвишсиз 

тожир – савдогар 

рашҳа – томчи 

муқобил – тенг – баробар 

астрология – юлдузшунослик

нафис – нозик – латиф

комил – такомил – мукаммал 

сирли – ажиб – мўъжиза

дарё – денгиз – океан
29. Бобоси шундай ёшдаки, отаси бобосидан икки баробар кичик, тоғаси отасидан икки баробар кичик, жияни тоғасидан беш баробар кичик. Уларнинг бари неча ёшда?

30. Спарта давлатининг асосчиси Ликург «у» жониворлар ҳаётини ўзига намуна деб, рус подшоси Пётр I эса уларнинг ҳаётини ўзига ибрат деб билганлар. Француз қироли Наполеон Бонапарт улар ҳаётидаги тартиб, интизом ва қоидаларида давлат тузумининг илк куртакларини кўриб ажабланган. Бу ерда сўз қайси жонзод ҳақида кетмоқда?

31. Тушунчаларни таққосланг:       

фикр – тафаккур – мутафаккир

кашф – кашфиёт – мукошиф

ҳисоб – муҳосаба – муҳосиб  
32. Ушбу шеърни мантиқий таҳлил қилинг:

Асл бўлмагин асло, камол шунинг ўзидир, 

Бор, унда мавҳ бўл, висол шунинг ўзидир.

Отмоқ учун камон, ўқ ҳозирлаган эй инсон – 

Сен ундан узоқдасан, ўлжа шунинг ўзидир.

«Биз жон томиридан ҳам яқинроқмиз» деди У –

Сен қидирма йироқдан, Яқин шунинг ўзидир. 

33. Қуйидаги тушунчаларнинг мазмун жиҳатдан қарама-қаршисини топинг: 

аввал, доно, дўст, мард, бахт, соғлом, эркин, кеча, ҳаёт, ҳозир, тинчлик, катта, шўх, очиқ, чиройли, тоза, тўғри. 

34. Осмонда ғозлар учиб кетяпти. Учаётган ғозлар 100 та бўлиши учун улар қанча бўлса шунча, кейин шунчанинг ярмича, сўнг ярмисининг ярмича ва ниҳоят яна бир ғоз қўшилиши лозим. Учиб кетаётган ғозлар сони нечта?

35. Қуйидаги тушунчаларнинг нисбатдошини топинг: 

гўзал –      _____________ 

кенг –       _____________ 

мураккаб –  _____________

жиддий –   _____________

чуқур –    _____________

секин –     _____________

устоз –      _____________ 

ширин –     _____________

кафолат –   _____________

сардор –     _____________  

36. «У» шу қадар ширинки, тотиб кўргинг келади, шу қадар аччиқки, тилингни куйдиради. «У» нима бўлиши мумкин?

37. Қуйидаги ибораларда ифодаланган тушунчаларни изоҳланг:              

Хамирдан қил суғургандек

Парвойи фалак

Дарёдан томчи 

38. «Жонли мушоҳада» нима?  

39. Қуйидаги тушунчаларнинг турини айтинг, абстракт тушунчаларни аниқланг: 

адолат, назария, ядро, хаёл, ёмғир, ҳикмат, севинч,  комил, орзу,  фарзанд, маҳорат,  виждон,  масала, камалак, ёшлик.  

40. «У» – эрта билан тўрт оёқлаб юрса, тушда икки оёқлаб юради, кечқурун эса уч оёқлаб юради.  «У»ни топинг.

41. Ҳамма нарса учун энг аввало нима керак?

42. Одам қанча кўп қизиқса, шунча кўп ўқийди. Қанча кўп ўқиса, шунча кўп билади. Қанча кўп билса, яшаши шунча қийин бўлади. Ўйлаб кўринг-чи, нима учун?

43. Буюк давлат арбоби, соҳибқирон Амир Темур (1336-1405)нинг ҳеч канда қилмайдиган одати бўлган экан. Бирор жанг ёки юришлардан аввал энг биринчи бир мақбарани зиёрат қилган. Амир Темир кимнинг мақбарасини зиёрат қилган бўлиши мумкин?

44. Мен ёнғоқни олиб, уни чақдим, ичидан мағзини олдим, пўчоғини ташлаб юбордим. Мен билишнинг қандай операциясини бажардим? 

45. Итальян олими Галилео Галилей (1564-1642) ёзишича, «3-4 тирсак баландликдан йиқилган отнинг оёғи синишини ким билмайди. Лекин бундай баландликдан йиқилган ит зиён кўрмайди. 8-10 метр баландликдаги дарахтдан йиқилган мушук ҳам шикастсиз қолади. Шунингдек, минора устидан тушиб кетган чигиртка, ва ҳатто ой сатҳидан йиқилган чумоли лат емайди». Бу ерда Галилей ҳақми? Нима учун?

46. «У» шундай тезкорки, югуради, югургандан ўтади, ўқ эмас отилади, қуш эмас, лекин учади. «У» нима?

47. Фараз қилинг, мол бозорига кириб келяпсиз. Рўпарангизда бир одам бозор ичидан сигир етаклаб чиқиб келаяпти. Ўйлаб кўринг-чи, бу одамнинг сигирни сотиб олгани ёхуд сигирини сота олмай қайтариб кетаётганини бир кўришда қандай билиш мумкин?

48. Асалдан ширин, заҳардан аччиқ нима бўлиши мумкин?

49. Яссавийлик тариқатининг асосчиси туркистонлик Аҳмад Яссавий (1105-1166)нинг фалсафий-ирфоний қарашлари «Ҳикматлар» ва «Девони ҳикмат»да акс этган. Аҳмад Яссавий узоқ умр кўрган. Аҳмад Яссавий шогирдарига «ҳаётим давомида уч ҳақиқатни англадим, бир умрлик хазина нима эканини билдим. Энг оғир дард нималигини тушуниб етдим. Энг яхши қасосни қандай олишни англадим» деб айтган. Яссавий ҳазратлари бу ерда нималарни назарда тутган?

50. Мантиқ илми сизга ёлғон ва рост муносабатларини ўргатади. Зеро, ҳақиқат билан ёлғоннинг жисман кўриниши мавжуд бўлиб, улар орасида масофа ҳам шу қадар қисқадир. Ўйлаб кўринг-чи, ёлғон ва ростнинг кўринишлари нималарда акс этади?

51. «Отам ҳам, онам ҳам, дўсту ёрим ҳам сенсан, сен қанчадан-қанча шаҳарларни кездинг, денгизларда суздинг. Қанчадан-қанча бойни хонавайрон қилдинг, камбағалларни одам қилдинг, қанча санамларни йўлдан оздирдинг. Мана энди жойингни топдинг, энди ҳеч кимнинг роҳатини бузолмайсан, бу ерда сени ҳеч ким омбур билан ҳам суғуриб ололмайди». Ўйлаб кўринг-чи,  сўз нима ҳақида бормоқда? 

52. Икки қадрдон дўстлар узоқ йиллардан сўнг учрашиб қолишибди. Улардан бири дўстини меҳмон қилмоқчи бўлиб, уйига таклиф қилибди. Дўсти рози бўлиб, «фақат учта шартим бор. Мени подшога рўпара қилмайсан, менга заҳар бермайсан, мени зиндонга солмайсан» дебди. Дўсти эса шартларни тушунмасдан, роса боши қотибди. Айтинг-чи, ўша уч шартнинг маъноси нима эди?

53. Инсон танасида шундай аъзо борки, унинг ундан тўққиз қисми сувдан иборат. Бор йўғи бир қисми тўқима ва ҳужайралардан иборат. Инсон танасидаги бу серсув аъзо нима?

54. Оқ денгизнинг «Оқ денгиз» деб аталишига сабаб нима?

55. Тарихда машҳур кишилар кўп бўлган. «Бухоро тарихи» асари билан машҳур бўлган тарихчи олим Абу Бакр Жаъфар Наршахий (899-959)нинг ёзишича, «у»нинг бир кўзи кўр, боши кал, юзи бадбашара бўлган. Ўз даврининг етук маърифатпарвар кишиси бўлса-да, юзига кўк парда тутиб юрган, XIII асрнинг 70-80 йилларида араб халифалигига қарши қўзғолонга бошчилик қилган. Қўзғолон мағлубиятга учрагач, ўзини оловга ташлаб ҳалок этган». Ўйлаб кўринг-чи, бу мард инсон ким эди?

56. Бир савдогар ўғлининг савдодаги фаҳм-фаросатини синаш учун 500 сўм пул бериб, «ҳам ўзимиз, ҳам сигиримиз, ҳам товуғимиз учун емиш бўладиган нарса олиб кел» дебди. Айтинг-чи, ўғил нималарни харид қилган бўлиши мумкин? 

57. Нима учун айнан такси автомобилларига шаҳмат белгисини қўйиш расм бўлган? Улар шаҳмат ишқибозларими ёки?...

58. Баҳорнинг илк нафаси бодом гуллари орқали сезилади. Лекин унинг эрта гуллаши боғбонлар учун хавотирли. Чунки совуқ таъсирида бодом гуллари тўкилиб кетади. Боғбонлар бодом барвақт гулламаслиги учун ажойиб хийла ишлатишган. Бу эса бодомларнинг ҳосили мўл бўлишига замин яратган. Хўш, ўйлаб кўринг-чи, боғбонлар  қандай хийла ишлатишган экан?

59. Подшо бош вазирлик ўрнига муносиб киши тайинлаш мақсадида сарой аҳлига шундай савол берибди: «Ер юзида, ер остида ва  осмонда нима кўп?» Вазирликка даъвогар аъёнлар ўз фикрларини билдиришибди. Фозиллик ва доноликда машҳур бир пири комил эса  тўғри жавоб берибди ва подшонинг хос кишиси, вазирига айланибди. Ўйлаб кўринг-чи, у қандай жавоб берган экан?

60. Компьютер инсон миясидан андоза олиб яратилган. Ўйлайди. Ҳисоб-китоб қилади. Масалани ечади. Хулоса чиқаради. Эслаб қолади. Кераксиз ахборотларни хотирасидан ўчириб ташлайди. Сизнингча инсон билан компьютер орасидаги энг катта фарқ нима бўлиши мумкин? 

61. «До, ре, ми, фа, соль, ля, си, до» ноталарининг асосчиси буюк юнон математиги . . . . »  Ўйлаб кўринг-чи, у ким?

62. Аждодларнинг нақадар теран билим ва тажрибага эга бўлганликлари тарихдан маълум. Улар ҳар қандай соҳада даҳо бўлишган. Айниқса, ажабтовур жазолаш усулларини ҳам ўйлаб топишган. Оғир жиноят қилган кишини қамашмас, ўлдиришмас, дорга осишмас, қамчи билан уришмас, лекин шундай жазолар эканларки, жиноятчи бундан кўра ўлимни афзал билар экан. Ўйлаб кўринг-чи, у қандай жазо экан?

63. Буюк немис шоири Гёте (1749-1832) илк бора аёлни гулга ўхшатган. Уни иккинчи маротаба гулга қиёслаган шоир … Сизнинг-ча ким бўлиши мумкин?

64. Ислом динида шариат қонунлари фарз бўлиб, эркакларнинг бегона аёлга қараши, ҳаттоки, табиб бўлса ҳам даволаш мақсадида аёлнинг қўлини ушлаши ман этилган. Бундай ҳолларда табиблар аёлнинг касалини аниқлаш учун қандай чора қўллашган экан? 

65. Француз адиби Виктор Гюго (1802-1885) ялқовликка шундай таъриф берган экан. «Ялқовлик – она, ўғли – ўғирлик, қизи эса ...  ».

       Ўйлаб кўринг-чи, ялқовликнинг қизи нима бўлиши мумкин?

66. Кексалар дуо қилишганда «Тўрт мучанг соғ бўлсин» дейишади. «Тўрт муча» нима?

67. «У» нима бўлиши мумкин?

Жуда қадимий чуқур ўпқон, тубсиз, 

Не-не инсон йиқилиб ғарқ бўлди, эсиз.

Фақат донолар ўтди, ундан ақл-ла ипсиз,

Унга парво қилмаганга ҳурматлар чексиз.        

68. Бир киши ўғил кўрибди. Бир кўзачага ўғлининг туғилган кунида биттадан танга ташлашни одат қилибди. Шу тариқа ҳар туғилган кунда танга ташлайверибди. Отасининг вафотидан сўнг ўғил ҳам бу ишни давом эттирибди. Йиллар ўтиб, ўғил қарибди. Ўлими олдидан тангаларни санаб ёшини билмоқчи бўлибди. Буни қарангки, тош ўн саккизта чиқибди. Мулоҳаза қилиб кўринг-чи, ўғилнинг ёши нечада экан?

69. Шарқ фалсафасига кўра, эркак қалби қиличда. Хўш, Шарқ фалсафасига кўра, аёл қалби ... нимада?

70. Машойихлар фикрича, инсонни уч тоифага ажратиш мумкин экан:

атрофдагиларнинг ҳавасини келтирадиган.

атрофдагиларнинг кулгу-мазахига қоладиган.

атрофдагиларнинг раҳми келадиган.

Бу уч тоифа инсонлар кимлар?

71. Римлик машҳур нотиқ, файласуф ва сиёсий арбоб Цицерон (мил. авв. 106-43 йй.)га «Рим ҳалоскори ва юрт отаси» деган фахрий ном берилган. Унинг «Давлат», «Қонунлар ҳақида»ги асарлари бизгача етиб келган. Инсон эркинлиги – унинг моддий ва маънавий, шунингдек, жисмоний томондан ҳеч кимга қарам эмаслиги ҳисобланади. Цицерон фикрича, инсон мутлақо эркин бўлиши учун ... ниманинг қули бўлиши шарт. Мулоҳаза қилинг-чи?

72. Бу сўз арабча «ҳибба» деган маънони беради, асл маъноси устига тупроқ тортилган уруғдир. Ҳаётнинг асли ва асоси ана шу уруғдадир. Бу сўз барчани бирдек завқлантиради, эртанги кунга ишонч уйғотади, «у»сиз ҳаётнинг маъноси қолмайди, «у» туфайли диллар яшнайди, кўзлар қувнайди, қалб ҳароратга тўлади.  «У» нима?

73. Ўйлаб кўринг-чи, у нима?
У нимадир, қув ёғочдан оғзи бор, 

У нимадир, ўртасида мағзи бор.

У нимадир, елкасида оғзи бор,

У нимадир, сув остида қимирлар.        

74. Қўқон хони Амир Умархон жуфти ҳалоли малика Нодирабегим билан бир масала устида тортишиб қолишибди. Хон жаҳл билан: «Сизга рухсат. Салтанат хазинасидан ўзингиз учун энг қимматли нарсани олинг-да, юртингизга жўнанг» дебди. Фаҳм-фаросатли Нодирабегим шундай ақлли йўлни танлаганки, хон айтган сўзидан қайтган экан. Нодирабегим нима қилган бўлиши мумкин?

75. Ҳар бир халқнинг миллий урф-одат ва анъаналари бор. Ҳиндистонда сигирни эъзозлашса, Мисрда «у»ни эъзозлашган. Ҳаттоки «у»ни ўлдириб қўйган одам жаллод қўлига топширилиб, ўлимга маҳкум қилинган. Ўз ажали билан ўлган «у» мўмиёланиб, махсус қабрларга қўйилган, «унга» аза тутилиб, мотам либослари кийилган. Айтинг-чи, бу қадар эътиборга сазовор бўлган «у» ҳайвон нима экан?

76. Донолар фикрича, ота-онанг сен учун хазина, жигарларнинг сен учун таянч, дўстинг сен учун ... нима бўлиши мумкин?

77. XV-XVI асрларда Испания жуда катта денгиз флотига эга бўлган. Лекин узоқ сафарга чиқувчи кема экипажи олдида бир муаммо кўндаланг бўлган, яъни «ёки ҳар бир матросга биттадан, ёки ҳеч бир матросга эмас». Бу муаммо нима эди, буни матрослар қандай ҳал этишган?  

78. Митанинг ёмони тегирмондан ҳам бутун чиқармиш. Қандай қилиб?
79. Тасаввуф қилинг, йўлда икки йўловчи бир сандиққа дуч келишди. Биринчиси «бу ерга сандиқ қаердан келиб қолди экан» деб, иккинчиси эса «сандиқнинг ичида нима бор экан» деб ўйлаяпти. Сизнингча йўловчилар ким бўлиши мумкин?
80. Шаҳзода бир донишманднинг қизига ошиқ бўлибди. Қиз унга шарт қўйибди. «Менинг қалинимга (сеп) ўнта улоқ, йигирмата бўри, ўттизта йўлбарс, қирқта тулки, элликта отнинг нўхтаси, олтмишта жиловланган от, етмишта маймун, саксонта чақалоқ, тўқсонта тухум, юзта маййит берсинлар» дебди. Шаҳзоданинг боши қотибди. Ўйлаб кўринг-чи, улар нима бўлиши мумкин?

81. Ҳукмдор кўнглига нима хуш келса, ўшани талаб қилади, чунки у подшоҳ. Қадим замонда бир подшоҳ ошпазларини синовдан ўтказмоқчи бўлиб, уларга шарт қўйибди: «Ўн кишилик овқат тайёрлайсиз, унга икки ҳовуч туз солинг, сузишдан аввал яна бир коса туз солинг. Уни сузиб олдимга қўйганингиздан сўнг мен яна уни туз билан истеъмол қилмоғим лозим». Ошпазлар бу шартни муваффақиятли адо этибдилар. Подшо буюрган таом нима бўлиши мумкин? 

82. Пайғамбаримиз Муҳаммад с.а.в. (570-632) сафарларидан бирида йўл ёқасидаги катта бир дарахт соясида ҳордиқ чиқарганлар. Жўнашдан аввал у дарахтни кестириб ташлашга буйруқ берганлар. Мулоҳаза қилинг, Пайғамбаримиз с.а.в.га дарахтни кесишнинг нима зарурати бўлган?
83. «У»нинг қисмати жуда оғир, Ғарбда ҳам, Шарқда ҳам у ҳақда бир хил фикр билдиришган: «у» доимо барҳаёт, лекин ҳамма вақт ҳам бахтли эмас. «У»нинг дўстларидан кўра душманлари кўп. «У»  нима?
84. Мулоҳаза қилинг: жанжаллашаётган икки кишидан қайси бири кўпроқ айбдор?

85. «Ҳақиқий математик бўлиш учун бироз математикага зид бўлган бир нарсадан хабардор бўлиш керак» дейишади. Сизнингча, ҳақиқий математик яна нимадан хабардор бўлиши керак? 
86. Нима учун уста кўрмаган шогирд ҳар мақомга йўрғалайди?

87. Улар шу қадар чиройли иборалар билан безанганки, буларни ҳудди карамдек, қурбақа мисол, туз каби, кузги ёмғирдек, дея сийлаб гапиришади. Улар қайси тоифадаги кишилар бўлиши мумкин?

88. Қадимги Римда нотиқлик санъати шу қадар ривожланганки, нотиқлар нутқ сўзлаганда бир оёқда туришлари мажбур бўлган. Ўйлаб кўринг-чи, бунга нима сабаб бўлган?

89. Қандай қилиб туя ҳаммомни орзу қилиши мумкин?

90. Инглизлар футболни жон-дилдан севишади. Уларнинг фикрича, футболдаги энг чиройли нарса ...  . Ўйлаб кўринг-чи, нима экан?

91. Нима учун мол эгасига ўхшамаса ҳаром ўлади?

92. «У» шундай залворлики, бир кишига оғирлик қилади, икки киши учун айни муддао, уч киши эса уни бутунлай йўққа чиқаради. «У» нима экан?

93. Бу фоний дунёни нега беш кунлик деб аташади? Нега олти кунлик ёки етти кунлик эмас. Мушоҳада қилинг.

94. Ҳар бир инсон учун бу дунёда энг яқин ва энг азиз инсон ... Сизнингча ким бўлиши мумкин?

95. Қуёшнинг Шарқдан чиқиб, Ғарбга ботишини ҳамма билади. Машойихлар талқинига кўра, нур Шарқдандир. Буни алоҳида таъкидлашнинг моҳияти нимада?  

96. Нима учун эл оғзига элак тутиб бўлмайди?

97. Бир вақтлар қадимги Греция ва Римда «у» қулларнинг хос белгиси сифатида қаралган. Айни вақтда «у» ўзини ўта замонавий деб билган ёшлар учун мода ҳисобланади.  Айтинг-чи, у нима?

98. Бир уй борки, унга кирган кўр бўлиб киши киради, кўзли бўлиб чиқади. У ер қаер?

99. Парво ҳам қилма, бепарво ҳам бўлма. Қандай қилиб? 

100. Одатда кечаси қуруқлик устидаги ҳаво салқин, сув устидаги ҳаво эса иссиқ бўлади. Нима учун?

101. Буюк муҳаддис Имом ал-Бухорий (810-870)нинг «Ал-адаб ал-муфрад» китобида келтирилишича, Пайғамбаримиз Муҳаммад с.а.в.: «Бу дунёда яхши яшашни хоҳласанг савдогар бўл, агар сен у дунёда яхши яшашни хоҳласанг тақводор бўл, агар икки дунё саодатини топмоқ истасанг ... бўл» деганлар. Икки дунё саодатини топмоқ учун қайси касб эгаси бўлиш керак деб ўйлайсиз?

102. Буюк мутасаввиф шоир, нишопурлик Шайх Фаридуддин Аттор (вафоти 1229 йил)нинг фикрича, инсон сирларини икки кишига бемалол айтиши мумкин экан. Биринчиси унинг энг яқин севимли кишиси бўлса, иккинчиси унга унчалик яқин бўлмаслиги мумкин экан. Мулоҳаза қилиб кўринг-чи, Фаридуддин Аттор кимларни назарда тутган бўлиши мумкин?

103. Туш пайти. Қаттиқ жала қуймоқда. 6 соатдан сўнг қуёш нур сочиб, ҳаво очилиб кетиши мумкинми?

104. Дехқонларнинг ўзига хос ирими бор. Уни экаётганларида «ғовак бўлма зич бўл, бўш бўлма қаттиқ бўл, қари бўлма ёш бўл, кичик бўлма, катта бўл» деб ният қилишади. Ўйлаб кўринг-чи, у қандай сабзавот экан.

105. Подшоҳ хазиначи бўлишни орзу қилганларни имтиҳон қилмоқчи бўлиб, саройга таклиф этибди. Уларни биттадан чақириб, «Тановор»га ўйнаб беришини сўрабди ва энг чаққон рақс ижро этган кишини хазинабонликка тайинлабди. Наҳотки, чаққонлик билан ўйнаган одам энг садоқатли, моҳир хазиначи бўлса? 

106. Форс-тожик мумтоз адабиётининг асосчиларидан бири, «Наврўзнома» асарининг муаллифи Умар Хайём (1048-1131) чуқур фалсафий мушоҳадаларга бой рубоийлар ёзган. Унинг фикрича, «инсон умри бебаҳодир. Унинг ёшлиги бепарволикдир, навқиронлиги мусобақа ва қарилиги  эса ... ». Умар Хайём фикрича қарилик нима?

107. Қадимги юнон мутафаккирлари фанларнинг отаси – фалсафа, онаси – тарих, подшоси – математика дейишган. Подшонинг ўн нафар вазири бўлган. Ўйлаб кўринг-чи, улар қайсилар?

108. Пул жигардан пайдо бўлганми?  Қандай қилиб?

109. Тарихдан маълумки, олимпиада қадимги Юнонистонда пайдо бўлган. Олимпия ўйинларига фуқароларнинг барчаси қатнашиш ҳуқуқига эга бўлган. Фақатгина Александр Македонский ўйинларда қатнашмаган. Ўйлаб кўринг-чи, сабаб нимада бўлиши мумкин?

110. Бу шифобахш ўсимлик кўҳна замонлардан бери эъзозланиб келинади. Қадимги Миср, Римда қурувчиларнинг кундалик овқатларига қўшиб берилган. Ўз ўрнида кучли антибиотик вазифасини бажарган. Нақл қилишларича, у инсонни ҳар  қандай касалликдан асрар экан. Шундай бўлса-да, ислом оламида уни истеъмол қилган кишини ҳатто масжидга йўлатишмайди. Бу шифобахш ўсимликнинг номи нима?

111. Одатда кечаси қуруқлик устидаги ҳаво салқин, сув устидаги ҳаво эса иссиқ бўлади. Нима учун?

112. Буюк немис шоири ва мутафаккири Гёте (1749-1832) «Бутун инсоният ҳар жиҳатдан «у» зотдан миннатдор бўлмоғи лозим. У зотнинг ҳаётлари, ахлоқлари, сўзлари ҳозирга қадар аҳамиятини йўқотмаган» деб ёзган эди. У зот ким бўлиши мумкин?

113. Машойихлар фикрича, умр мисоли бир пиёла сув. Қандай қилиб?

114. Аллоҳ инсон учун барча неъматларни бунёд қилган. Ана шу неъматлардан бири ким учундир жуда севимли, айниқса, талабалар учун. Чунки талабалар ҳеч қачон унга тўймайдилар. Шекспир эса бу неъматни «дунёдаги энг шоҳона зиёфатнинг энг лаззатли таоми» деб баҳо берган. Сиз ҳам ҳар куни шу лаззатли неъматдан баҳраманд бўласиз. Ўйлаб кўринг, у нима?

115. Ушбу топишмоқни топинг: 

Ўн саккиз минг қиз эдик,

Қирғин келди, қирилдик,

Аллоҳнинг мўъжизаси,

Яна қайта тирилдик.

116. Ўрта асрларда «у» касаллик кенг тарқалиб, ундан барча кишилар бирдек азият чекканлар. Ҳаттоки француз қироллари Франциск II, Карл IX, Людовик XIII лар ҳам ўша касаллик туфайли вафот этганлар.  Ўйлаб кўринг-чи, «у» касаллик нима?

117. Искандар Зулқарнайн (Александр Македонский, вафоти мил. авв. 323 йил) Ер юзи ва Ер ости подшоҳлигига эришган, навқирон  33 ёшида ватанидан узоқда оламдан ўтган. Уни Юнонистонга «худди ҳозиргина дунёдан кўз юмгандек» етказиб борганлар. Ўйлаб кўринг-чи, қандай қилиб?

118. Инсон миясидаги хужайралар 30 ёшгача ривожланиб, сўнг бирин-кетин нобуд бўлар экан. Япониялик олимлар фикрича, бунинг олдини олишнинг осонгина йўли бор экан. Ҳаттоки, уни ҳар бир киши қилиши мумкин экан. Сизнингча у нима бўлиши мумкин?

119. Жадидчилик ҳаракатининг йирик намояндаси, олим, ёзувчи, давлат ва жамоат арбоби Абдурауф Фитрат (1886-1938) «у»ни шундай таърифлаган: «у» – дунё иморатларининг энг мукаммали ва муқаддасидир».  «У»  нима экан?

120. Психологлар «у» орқали киши характерини бемалол аниқлашган.  Биринчисидан – яхши дўст, меҳнаткаш инсонлар, иккинчисидан асаби таранг, ортиқча талабчанлар,  учинчисидан кўпроқ раҳбар ва ижодкорлар, тўртинчисидан даҳолар ва мутафаккир нотиқлар кўпроқ чиқар экан. Сизнингча, бу ерда инсон характерини нимага асосланиб аниқланган?

121. Қилич ва найза билан ҳосил бўлмаган ишларни ... нима билан қўлга киритса бўлади?

122. Қуйидаги тушунчаларнинг муносабатини аниқланг:   

академик – профессор – доцент – фан номзоди – аспирант –  магистр – бакалавр 

уй – кўча – қишлоқ – туман – вилоят – республика 

инсон – композитор – даҳо – Бетховен

123. Ўргимчак тўрига ҳашоротлардан тортиб қурт-қумурсқаларгача илинади. Лекин негадир ўргимчак ўз тўрига ўзи илинмайди. Унинг сабаби нимада?

124. Дунёда энг чаққон нима?

125. Дунёда шундай ўсимлик тури борки, уни қирқ йил қуритиб, осиб қўйилса ва яна қайта экилса, кўкариб кетар экан. Ўйлаб кўринг-чи, бу қандай ўсимлик бўлиши мумкин?
126. Шоирлар йилнинг бешинчи фаслини нима деб атайдилар?

127. Учта вагонда 90 та йўловчи бор. Агар биринчи вагондан иккинчи вагонга 12 киши ўтиб, иккинчи вагондан учинчи вагонга 9 киши ўтса, ҳар уч вагонда кишилар сони тенг бўлади. Ҳар бир вагонда неча киши бўлган?

128. Нима учун ўрганган кўнгил ўртанса ҳам қўймайди?

129. Ушбу ҳарфларни шундай жойлаштирингки, уларни бўйига ҳам, энига ҳам ўқиш мумкин бўлсин. Унда бир республика пойтахти ва дарёларнинг номлари келиб чиқади.

130. Инглиз мутафаккири Фрэнсис Бэкон (1561-1626) фикрича, «китоб ўқиш одамни билағон қилади. Суҳбат топқир қилади». Ёзиб олиш-чи?  У нимага ўргатади.

131. Қандай қилиб ўғрини қароқчи уриши мумкин?

132. Бева аёлнинг эчкисини ўғрилар уриб кетишади. У шоҳга арз қилиб борса, Шоҳ: «Э, ухлаб қолибсиз-да, эсиз» дейди. Шунда бева аёл подшога шундай сўз дейдики, подшо ҳайратланиб унга бир бош сигир ҳадя қилади. Аёл подшога нима деган бўлиши мумкин?

133. Ер юзида шундай бир нуқта борки, у ерда қутб юлдузи нақ пешонангда туради, ҳамма томонингиз жануб, сутка, кеча ва кундузга бўлинмайди, 360 градус айланиб бутун дунёни саёҳат қилишингиз мумкин. Бу нуқта қаер?

134. Буюк донишманд Луқмони Ҳакимнинг фарзандларига ёзган «Насиҳатнома» асаридаги уч насиҳатни алоҳида қайд этилган ҳамда  бу насиҳатнинг иккитасини ёдда сақлаш, биттасини унутиб юбориш ёзилган эди. Ўйлаб кўрингчи, нимани ёдда сақлаб, нимани унутиш керак?

135. Муҳаммад с.а.в. «Икки киши бир кишидан яхши, уч киши икки кишидан яхши, тўрт киши уч кишидан яхши, кўпчилик бўлинг» деганлар. Фикрни таққосланг ва исботланг.

136. Дунёда энг қиммат нарса нима бўлиши мумкин?

137. Қадимги юнон файласуфи ва математиги Пифагор (мил. авв 580-500 йй.) Унга қуйидагича таъриф берган:  «у» кишига доимо тетиклик ва қувноқлик бағишлайди. Осойишта кайфият бағишловчи деб таърифланган сабзавотнинг номи .........»  Пифагорнинг  таърифи нимага бағишланган эди?

138. Шундай сонни топингки, агар уни 2, 3, 4, 5, 6 сонларига бўлинганда 1, 2, 3, 4, 5 қолдиқ  қолсин, яъни 

Х:2=? (1)

Х:3=? (2)

Х:4=? (3)

Х:5=? (4)

Х:6=? (5)

139. Ушбу мантиққа оид тушунчаларни тўғрилаб ўқинг: 

акрауфтк 

Тзисе 

тқаимн


уҳзомаал

адртиенк


йнтяиа

згиес


ддзяиит

уослха                          оалтбсши

140. Ўзбекистон халқ ёзувчиси Абдулла Қаҳҳор (1907-1968) ўзбек адабиёти тараққиётига «Қўшчинор чироқлари», «Шоҳи сўзана», «Тобутдан товуш», «Синчалак» каби асарлари билан салмоқли ҳисса қўшган. Адибнинг эътироф этишича, «у» «ҳамма вақт, ҳамма  одамнинг жонига теккан нарса. Лекин одамзод жонига теккан нарсадан қутулиш йўлини билмаса осмон йироқ, ер қаттиқ бўлади, унга кўникади, шунчалик кўникадики, бу нарса жонига текканини ҳам пайқамай қўяди». Абдулла Қаҳҳор бу ерда нимани назарда тутган бўлиши мумкин?

141. Иримчилар учун бу кун шу қадар қўрқинчли эдики, ҳатто буюк шоир Гёте ўрнидан ҳам турмас, Франция қироли Наполеон жангни тўхтатар, буюк қирол Бисмарк  ҳатто ҳеч бир ҳужжатга қўл қўймас экан. Ўйлаб кўринг-чи, у қайси кун бўлиши мумкин?

142. Одамсиз мамлакат, уйсиз шаҳар, дарахтсиз ўрмон, сувсиз дарё қаерда бўлиши мумкин?

143. «Аптека» ва аптека сўзи ўртасида қандай фарқ бор?

144. Ушбу сўзларни мазмунига қараб тузсангиз, ўзбек мақолларидан бирини ўқийсиз:

қуён, тутолмас, бирини, икки, ҳам, қувлаган.

145. Ёмғир сувида туз бўлиши мумкинми?

146. Қарийб 90 фоиз кишилар қўлларига қоғоз ва ручка тушиб қолса биринчи бўлиб ... нимани ёзадилар?

147. Шоирнинг «Севиб турган юрак асло қаримас» деган шеърининг  мантиқан хато фикр эканлигини қандай изоҳлаш мумкин?

148. Ўзбек мумтоз адабиётининг асосчиси, шоир, олим ва  давлат арбоби Алишер Навоий (1441-1501)нинг «Ҳайрат ул-аброр» (Яхши кишиларнинг ҳайратланиши) асарининг 6-мақолот 32-бобида улар шундай таърифланади. «Улар эл иши учун дард чекишга, кибр-ҳавонинг кулини кўкка совуришга тайёр, одоб-ахлоқ улар учун йўқ, чегарасиз, ўз тилини ўзи кесувчи, ўз мақсади учун ит бўлиб вовуллашга, маймундек сакрашга тайёрлар. Улар учун расволик ва шармандаликнинг аҳамияти йўқ. Улар аввал ҳам бўлган, ҳозир ҳам бор». Ўйлаб кўринг-чи, улар кимлар?

149. 1 дан 16 гача бўлган сонларни доирага шундай жойлаштирингки, квадратларининг йиғиндиси ҳамда квадратларнинг бурчакларидаги 4 та соннинг йиғиндиси 34 га тенг бўлсин:

       SHAPE  \* MERGEFORMAT 



150. Ўтмишда халқ етти хазинани рўзғорнинг асоси деб билган. 

1. Ипак қурти – қизларнинг сепи.

2. Товуқ – жоннинг дармони.

3. Асалари – оиланинг табиби.

4. Сигир – оиланинг қассоби

5  Обжувоз – қозоннинг ёғи

6  Ўрмон – иморатнинг суяги

7.  ………. – қориннинг белбоғи 

Ўйлаб кўрингчи, нима қориннинг белбоғи бўлиши мумкин?                                          

151. Ҳамма А хусусиятга эга бўлган нарсалар Б хусусиятга эга бўлса, Ҳамма Б хусусиятга эга бўлган нарсалар А хусусиятга эга дейиш мумкинми?

152. Машҳур америкалик автомобиллар магнати Генри Форддан «Энг яхши автомобиль қайси» деб сўрашган. Генри Форд фикрича, «энг яхши автомобиль ...» экан.  Сизнингча, Форд нима деб жавоб берган?

153. Шундай бир асар борки, уни ҳеч бир шоир ёзолмаган, бахшилар тўқиб чиқара олмаган, созандалар ўз куйи сифатида ўзлаштира олмаган. Бу асарда инсоннинг барча яхши-ёмон ҳис-туйғулари мужассам. Ўйлаб кўринг-чи, бу қандай асар?

154. Ушбу сўзларнинг турдош номларини топинг. 

Қуёш, мантиқ, севги, инсон, дил, чаққон, ўй, тартиб, улуғ, фуқаро, ер, ҳодиса, китоб, ҳаёт,  ҳикоя,  гавҳар,  дўст, ер.

155. Грузия халқи жуда меҳмондўст ва пазанда халқ бўлиб, энг севимли таомлари мантига ўхшаган «Хачапури»дир. Лекин уни бир учини тугиб қўйиб, қотириб пиширилади. Ўйлаб кўринг-чи, «Хачапури»даги тугунчаларнинг нима кераги бор?

156. Жалолиддин Румий қуйидаги ибратли шеърининг моҳияти нимада? 

Сабр қилким, сабр келтиргай нажот, 

Сабр сергакликка чун қўлу қанот.

Ўзни тийким, кўп заҳарли ул гиёҳ,

Ўзни тиймоқликда нури анбиё.

Ел уфурса, кўкка учгайдир хазон,

Ел эсиб, тоғни қўпоргайдир қачон?

157. Қуйидаги тушунчаларнинг қарама-қаршисини  топинг: 

эркинлик, омонат, назокат, етук, чин, хушёр, ялқов, ўткир, зукко, ихчам, мағрур, меҳрибон, мўрт, ширин, ҳунарманд.

158. Ушбу таърифлар тўғри эканлигини аниқланг: 

1. Спиритизм лотинча «арвоҳ» сўзидан олинган бўлиб, ўлган кишининг руҳи билан алоқа боғлашдир.
2.  Абстракция – фикрий амалдир.
3.  Маърифат –  олий даражадаги билиш ва билимдир.
4. Илм – бирор нарса ҳақида ўқиб, текшириб, ҳосил қилинган билимдир.  

5.  Элита –  французча «сара, энг яхши, сараланган» деган маънони билдиради.
6.  Фатво –  шариат ва дин қонун-қоидалари асосида бирор юридик масала юзасидан чиқариладиган хулоса, қарор, кўрсатма, буйруқ.
7.  Топишмоқ – топилиши керак бўлган нарса, ҳодисанинг  рамз ва ўхшатмалар орқали ифодаланган қисқа тавсифи, жумбоқ.  

159. Қадимда «у»ни қуёш орқали билишган. Кейинчалик қумдан фойдаланишган. Сўнгра унинг ўрнига сувни ишлатишган. Ниҳоят тошлар уни мукаммал ҳолатга келтирган. Ўйлаб кўринг-чи, у нима?

160. Ушбу тушунчаларни классификация қилинг: 

китоб (мавзулар бўйича). 

талаба (маълумот нуқтаи назаридан). 

жиноят кодекси (мавзулар бўйича).

тушунча (мавзулар бўйича). 

тафаккур (мавзулар бўйича).

ёзувчилар (синфлар бўйича). 

характер (мавзулар бўйича).

161. Немис мумтоз фалсафасининг асосчиси Ф.Гегел (1770-1831)нинг фикрича, «фалсафанинг мазмуни, унинг эҳтиёж ва манфаатлари диннинг эҳтиёж ва манфаатлари билан тамомила муштарак, уйғундир. Динга хос бўлган нарса абадий ҳақиқат, Худо ва уни англашдир. Фалсафа динни қай даражада кашф қилса, ўзини шу даражада намоён этади ва аксинча, қай даражада ўзини намоён этса, динни шу даражада кашф қилади. Фалсафа ва дин ўзаро мутаносибдир. Агар Худо динда эътиқод шаклида тасаввур қилинса, фалсафада мантиқий йўл билан билинади». Гегелнинг фикри тўғрими?

162. Ушбу тушунчалар айният қонунига мос келадими?

Жирафа. Энг бўйни узун ҳайвон.

Ватан. Кишининг киндик қони тўкилган жой, она юрти.

Ер шарининг энг баланд чўққиси. Эверест тоғи. Денгиз сатҳидан 8848 метр баланд тоғ тизмаси.

Жаҳолат. Ҳеч нарсага тушунмаслик. Билимсизлик, нодонлик, энг ёмон хулқдир.

Ёлғон. Хато. Адашиш. Тушунмаслик.

Элита. Энг сараланган, танланган. Энг хушбўй атир. Элита модалар уйи. 

Сенат. Парламентнинг юқори палатаси. Қонун чиқарувчи орган.
163. Нима учун онгни ушлаб, кўриб бўлмайди?
164. Қуйидаги тушунчаларнинг (реал ва номинал) турини аниқланг: 

Нозик – форс-тожик олинган бўлиб, юксак маҳорат билан ишланган бежирим, нафис, латиф деган маънони англатади. 

Нозик – ингичка, юпқа, ҳарир.

Нозик – алоҳида эҳтиёткорликни талаб этадиган, қалтис.

Нозик – хотин-қизлар исми.
165. Вақт – ҳар қандай мавжудликнинг асосий шаклларидан биридир. Вақт бир ўлчовли бўлиб, узлуксиз фақат бир томонга, илгариланма ҳаракат қилади. Сизнингча вақт инсон ҳукмидами ёхуд инсон вақт ҳукмидами? 

166. Қуйидаги тушунчаларга номинал таъриф беринг: 

Мантиқ – _________ 

Фалсафа – _________ 

Иқтисод – _________ 

Статистика – _________

Конституция – _________

167. Табиатшунос олим, академик В.И.Вернадскийнинг фикрича, одамзоднинг Ер сайёрасида кўпайиб бориши инсондан табиий бойликлардан оқилона фойдаланишни, атроф-муҳитни асрашни, янги энергия манбаларини излаб топишни ва қўллашни талаб қилади. Фикрнинг нотўғри эканлигини исботлаш мумкинми?
168. Қуйидаги тушунчаларга реал таъриф беринг: 

талаба –_________         шахс – _________ 

эзгулик  – _________     тенглама  – _________

тарози  – _________       қаҳрамон  – _________ 

совға  – _________          роман  – _________ 

аллома  – _________      бахт  – _________ 

иймон  – _________        газета  – _________

169. 45 сонини шундай 4 қисмга ажратингки, агар биринчи сондан 2 ни айирсак, иккинчи сонга 2 ни қўшсак, учинчи сонни 2 га кўпайтирсак, тўртинчи сонни 2 га бўлсак бир хил сон келиб келиб чиқсин. Ушбу сонларни топинг. 
170. Қуйидаги таърифларнинг (аниқ ва ноаниқ) тузилишини аниқланг:

1. Саҳна – томошахона, спектакль қўйиладиган, концерт бериладиган жой.

2. Тарози – оғирлик ўлчов асбоби.

3. Шпаргалька – талабанинг имтиҳон вақтида ўқитувчига кўрсатмай, яширинча фойдаланиладиган жавоблар.

4. Тўти – тропик ўрмонларда яшайдиган чиройли, ранг-баранг патли қуш.

5. Қази – отнинг гўштидан отнинг йўғон ичагига тиқиб тайёрланган, пиширилган яхна гўшт маҳсулоти.

6. Ҳисобот – шахснинг корхона раҳбарига маълум бир иш топшириқнинг бажарилиши ҳақида оғзаки ёки ёзма равишда бериладиган расмий ахборот.

7. Кислород – ҳаво таркибига кирувчи, нафас олиш, ёниш учун зарур бўлган, водород билан бирлашиб сув ҳосил қиладиган ҳимиявий элемент, рангсиз, ҳидсиз газ.

8. Миқдор – воқеликдаги нарса ва ҳодисаларнинг ҳажми, сон, тараққиёт даражаси жиҳатдан ҳарактерлайдиган категория.

9. Қонун – инсон донолигининг юксак ифодаси бўлиб, у одамлар тўплаган тажрибадан жамият фаровонлиги йўлида фойдаланилади.

171. Бутун олам тортишиш қонунини кашф этган олим қайси ҳодисага асосланган бўлиши мумкин? 

172. Туркистон жадидчилик ҳаракатининг намояндаларидан бири Абдурауф Фитрат (1886-1938) У ҳақида шундай ёзган эди: «Ётсам тушимда, уйғонсам ёнимда, кўз юмсам миямда, кўз очсам қаршимда мунгли бир ҳаёл келиб турадур. Бу бир хотун ҳаёли. Бир хотунни эгнида ипакли, лекин йиртиқ эски бир ипакдан бошқа бир кийими йўқ. Бош оёқлари яланғоч, тирсакларигача қоп-қора лойқадан ботган, бақирурга товуши, қутилишга кучи қолмаган. Эй мунгли хотун, сен кимсан? Ёнимда, кўзимда, миямда, юрагимда нима ахтарасан, нечук мунглисан, нечук кетмайсан. Қайғу тутунлари ичра ёғдусиз кўзларинг нечук ёш ёмғурин тўкадур. Зулм занжирлари ила боғланган қўлларинг нечук ҳар ёнга узатилур, нима тилайсан? Оҳ, сен кимсан?» Буюк Фитрат ушбу мисраларда нимани назарда тутган?

173. Ўйлаб кўринг-чи, Аршдан ҳам улуғроқ қилиб яратилган нарса нима?

174. Рус шоири Александр Блок (1880-1921) фикрича, «фақат севган кишигина инсон деган номга лойиқ». Мантиқан фикрланг ва жавоб беринг. Демак, севмаган киши инсон деган номга лойиқ эмас?!

175. Француз файласуфи Гельвеций инсоннинг билиш жараёнида қуйидаги чалкашликларга учрашини эътироф этган: биринчиси табиий чалкашликлар, у жоҳиллик туфайли содир бўлади. Иккинчиси қўлга киритилган чалкашлик бўлиб, ёлғон ва шубҳали фикрлар туфайли юзага келади. Гельвецийнинг фикрини исботланг. 

176. Сизга тегишли бўлган нимангизни сиздан кўра бошқалар кўпроқ  айтадилар?

177. Ушбу келтирилган мисоллар формал мантиқнинг қайси қонунларига тўғри келади?

1. Ҳасан ҳамиша рост гапиради, 

    Ҳасан ҳеч қачон рост гапирмаган.

2. Ҳамма қушлар – паррандалардир, 

    Баъзи паррандалар уча олмайдиган қушлардир.

3. Баъзи ўсимликлар заҳарлидир, 

    Ҳеч бир ўсимлик заҳарли эмас.

4. Алишер Навоий «Хамса» асарининг муаллифидир, 

    Алишер Навоий «Хамса» асарининг муаллифи эмас.
178. Қарийб барча масжид ва мақбараларнинг атрофига тут дарахти экилган. Демак, тут кароматли дарахт экан-да?

179. «Сувни кўрмай, этик ечмайдилар». Нима учун? 

180. Буюк мутафаккир ва шоир Алишер Навоий эътироф этишича, «у» – порлоқ юлдуздир, товланиб турувчи гавҳардир, толеъ қуёшидир, кенг денгиздир, куйдирувчи шуъладир, аждоҳодир, яшиндир, шунчалик қайсарки, унинг олдида подшоҳ ҳам, гадо ҳам тенг». У нима?

181. Қуйидаги тушунчаларнинг фарқини тушунтиринг:

– тананинг бўйиндан юқори қисми бош дейилади. 

Бошга тушганни кўз кўрар. 

Эҳ, шўрлик бошим. 

Табиб табиб эмас, бошидан ўтказган табиб.

– ақл-ҳуш, мия. 

Бу ҳазилинг билан бошимни оғритма. 

Одамнинг кўрки бош билан. 

Ука, ақлни ишлат. 

Домла, сизни олтин бошингиз борда.

– бошчилик раҳбарлик, энг катта, юқори. 

Бош врач. 

Бошлиқ ўтирганларга савол назари билан қаради. 

Бош штаб.

– энг муҳим, асосий. 

Бош масала, 

бош гап, 

бош мақола, 

бош сабаб.

– энг олдинги, биринчи. 

Бош хотин, 

бош бармоқ. 

– саноқ. Юз бош қўй, ҳар бош сигир. 

– Жой. Бозор боши, ўчоқ боши, тегирмон боши. 

– Манзил. Дарёнинг  боши, кўчанинг боши. 

– Муқаддима. Асарнинг боши, йилнинг боши, ишнинг боши, тўйнинг боши, сатрнинг боши. 

– Мева ҳосили. Бир бош узум, бир бош карам, бир бош пиёз.

182. Отасининг ўғли, лекин акаси ҳам, укаси ҳам эмас. У ким бўлиши мумкин?

183. Инглиз давлат арбоби, дипломат, ўткир қалам соҳиби Филипп Честерфилднинг (1694-1773) «Фарзандга мактублар» асари ҳозиргача ўз аҳамиятини йўқотмаган. Честерфилд ёзади: «Доимо сени мақтай бошлашса, дарров ўйлаб кўргин: Сен шу мақтовга лойиқмисан, йўқми? Бундан сўнг юриш туришингни тузатиб олишга, ҳеч қандай кинояга ўрин қолдирмасликка ҳаракат қил. Бир тоифа одамлар борки, шуҳрат орттириш мақсадида ёлғонни кўп ишлатади-ю, уларга қулоқ солсанг улардан зўр қаҳрамон йўқ, улар ғирт аҳмоқ бўлгани учун мақтанчоқ, ёлғончи бўлишади. Ёлғон билан бирор мақсадга эришиб бўлмайди, ёлғоннинг умри қисқа, тўғри эзгулик кишиликка эътибор, обрў, ҳурмат келтиради». Честерфильднинг фикрлари тўғрими? 

184. Немис социолог олими  Р.Дарендорф фикрича, синфларнинг асосий белгиси мулкка бўлган муносабатдан иборат эмас. Тараққиёт, асосан, ижтимоий ва маданий тенгсизлик туфайли амалга ошади. Фикрнинг нотўғрилигини исботлаш мумкинми?

185. Нақл қилишларича, Қуръонда тилга олинган Луқмони Ҳаким минг йил умр кўрган, Аллоҳ унга чексиз ҳикмат ато этган экан.  Бир киши Луқмони Ҳакимдан беҳисоб билимни қандай эгаллаганини сўраганда, қисқа ва лўнта жавоб берибди. Луқмони Ҳаким унга қандай жавоб берган бўлиши мумкин?

186. Қуйида келтирилган мисоллар мантиқнинг қайси қонунларига тўғри келади?

«Кўнгил кўнгилдан сув ичади, дил дилнинг ойнасидир».

«Кўча ҳандон, уй зиндон».

«Эгри туриб, тўғри сўзла».

«Ўхшатмагунча учратмас».

«Ҳаракатда баракат».

«Қаловини топсанг қор ёнар».

«Бир бошга бир ўлим».

187. Буюк немис файласуфи Гегель «диалектика ҳақидаги таълимотимни «У»нинг асарларига таяниб яратдим» деб эътироф этган Шарқнинг буюк мутафаккири ва жўшқин шоири ким?

188. Ушбу тушунчаларнинг синонимларини топинг. 

Орфей – Маҳобҳорат.

Аполлон – Санъат.

Жанглар қиссаси – Руҳий қашшоқлик.

Қўполлик – Колосс.     

Тезис – Севги худоси. 

Дунёнинг етти мўъжизасидан бири – Ер худоси.  

Қалам – Қуёш худоси.

Антей – ўртасига ингичка, узун графит жойланган чўп шаклидаги ёзув асбоби.

Эстетика – Илмий асар, мақоланинг асосий фикри баён қилинган қисқача шарҳ. 

Гелиос шарафига ўрнатилган муаззам ҳайкал – Навқирон йигит.       

189. «Аччиқ савол бериб ширин жавоб кутма». Нима учун?

190. Харидор кийимлик сотиб олмоқчи. Сотувчи матони мақтамоқда: 

– Кечагина фабрикадан  келтирдик, мана кўринг, жуда чиройли, чидамли, гулларини айтмайсизми, чиройли, дазмолга ҳожат йўқ, ҳушбичим кўйлак чиқади. Олинг пулингиз ёнинингизда кетади. Харидор эса:

– Ранги ўчиб кетмасмикин, деб сўраса. Сотуви: Қизиқсиз-а, бир ойдан бери офтобда турган бўлса ранги қолармиди, деди. 

Бу иборалар мантиқий қонунларнинг қайси бирига тўғри келади?

191. Ширинсуҳан шоир, моҳир ҳажвчи Убайд Законий (вафоти 1370 йил) форс-тожик адабиёти ривожига салмоқли ҳисса қўшган. Унинг «Рисолаи Дилкушо» (Кўнгилочар рисола) асарида келтирилишича, «Хасисликда ном қозонган бир бойдан «нима учун бир тийин устида 100 марта думалоқ ошасиз»  деб сўрашса, бой: «нега энди мен бир кун, бир ҳафта, бир ой, бир йил,  бир умрга етадиган молимдан кечар эканман» дебди. Ўйлаб кўринг-чи, бой нималарни назарда тутган бўлиши мумкин? 

192. Дунёда шундай кишилар тоифаси борки, «улар аввал ҳам бўлган, ҳозир ҳам бор, кейин ҳам бўлажак. Улар на Худога ибодат қиладилар, на шоҳга итоат этадилар. Ўзларини базмда хотамдек, жангда Рустамдек танитадилар. Бошқалар пиширган ошни меники деб паққос туширадилар. Ҳали бичилмаган кўйлакка енг қадайдилар, туғилмаган бузоққа қозиқ қадайдилар». Айтинг-чи, улар ким бўлиши мумкин?

193. Бу нима? Ўйлаб кўринг: 

тақинчоқсиз зийнат, 

салтанатсиз ҳайбат, 

меҳнатсиз ибодат, 

деворсиз қалъа, 

узрдан қутулиш, 

фариштадек озодлик, 

айблардан холилик.
194. Юнон файласуфи Суқрот (мил. авв. 469-399 йй.)ни қатл этиш учун олиб кетишаётган эди. Йўлда бир аёл уни кўриб «Вой, мен ўлай. Наҳотки булар сен бечорани гуноҳсиз ўлдириб юборишса» деб йиғлаб юборибди. Шунда Суқрот  «Эй тентак, наҳотки сен менинг бирор гуноҳ қилиб, шу гуноҳ туфайли қатл қилинишимни ва дунёдан гуноҳкор бўлиб кетишимни истасанг»  дебди.  

Бу тафаккур қонунларининг қайси бирига мисол бўла олади?

195. «Оғзи куйган қатиқни ҳам пуфлаб ичармиш». Нима учун?

196. Тўлдиринг:

197. Ушбу рекламалардаги мантиқий хатоларни топинг:

1. Ёшликни тўлиқ ҳис қилиш учун ... унинг MOBILE телефони «Ёшлар учун»га уланган.

2.  Уздунробита доимий тараққиётга қўшилинг.

3. WESTERN UNION: Тезда, ишончли, меҳр билан. Пул олувчилар учун текиндир. 

198. Француз файласуфи Р.Декартнинг фикрича, шубҳа инсон камолоти даражасининг кемтиклигидир. Декартнинг фикрини қандай асослаш мумкин? 

199. Маҳмуд Замахшарий фикрича, «дин беморлар учун яхши доридир, фалсафа соғлом кишилар учун озуқадир». Буни қандай изоҳлаш мумкин?

200. Қаламни қоғоздан олмай туриб, тўртта нуқта орқали учта чизиқ тортиб учбурчак ҳосил қилиш мумкинми? 

201. Қуйидаги фикрларни таққосланг: 

Гапира билиш талантдир.

Ақлли кишининг бир ишораси ҳам кифоя.

Одамлар билан уларнинг ақлига монанд гаплаш.

Кўп ўйлайдиган одам кам гапиради.

Яхши гапириш учун етарли ақлга эга бўлиши керак.

Сукут сақлаш учун етарли мулоҳазага эга бўлиши лозим.

Қандай сўз айтсанг жавобига ўшани эшитасан.

202. Бир фозилнинг таъкидлашича, «ақл билан ҳис доимо мутаносибликни сақлайверса, бу ёруғ олам ишларининг кўпи чала қолган, ё бўлмаса, кўпчилик ҳодисалар рўй бермаган бўлур эди. Ҳатто ҳаётнинг бу қадар қизиқлиги, эҳтирослилиги ва сермазмунлилиги хавф остида қолар эди».  Сизнингча-чи?

203. У шундай азиз даргоҳки, унинг тўртта шохи бўлиб, ҳар шохи учтадан кичик шохчаларга бўлинган. Ҳар бир шохчаларнинг барглари бор. Дарахтнинг меваси кўп бўлиб, унинг ранги эса икки хил. У нима?

204. Буюк мутафаккир Амир Хусрав Деҳлавийнинг фикрича, мамлакатнинг инқирози, халқ ҳаётининг фожиали ҳолатига диний адоват, мазҳаблар ўртасидаги низолар, диний мутаассибликлар олиб келади. Фикр тўғрими?

205. Шундай инсонлар борки, «у»лар саёҳат қиладилар, йўқ ерда йўқ хабарни топиб келадилар, афсона, воқеаларни қизиқарли баён қиладилар, бўзни шойига алмаштириш илинжида, энг ҳасис ҳам, энг сахий ҳам улар, уларнинг ҳамма нарсаси бор, фақат инсоф йўқ. Уларга яқин юрсанг куйиб қоласан, узоқ юрсанг фойда топасан». Ўйлаб кўринг-чи, бу тоифа кишилар кимлар?

206. Японлар чиндан ҳам ажойиб халқда. Улар балиқларни телевизорнинг ёнгинасидаги аквариумда боқишади. Қизиқ, японлар телевизор кўришармикин ёки балиқни?

207. Қадимги юнон файласуфи, қомусий билимлар соҳиби Арасту (мил. авв. 384-322 йй.) буюк саркарда Искандар Зулқарнайннинг устози бўлган. Бир куни одамлар ундан: «Сен бошқалардан ниманг билан фарқ қиласан» деб сўрашибди. Арасту бу саволга қандай жавоб берган бўлиши мумкин?  

208. Тарихдан маълумки, буюк алломалар яшаган даврларда на газ, на электр, на ручка, на ёзув машинкаси бўлган. Ҳозир эса ижод учун ҳамма нарса муҳайё. Шундай бўлса-да, нима учун буюк Ҳофиз Шерозий, Фирдавсий, Шайх Саъдий, Фаридуддин Аттор, Мавлоно Румий, Алишер Навоий каби забардаст алломалар йўқ? Сиз нима деб ўйлайсиз? 

209. Қуйидаги мантиқий ибораларни изоҳланг: 

1. Қобилиятсиз одам қўзиқоринга ўхшайди, бўйи бору, илдизи йўқ.

2. Фақат қоронғу тунни кўрган одамгина ёруғ куннинг қадрига етади.

3. Подшога яқин бўлиш йўлбарснинг ёнида ётган билан баробар.

4. Астойдил қасд қилсанг, тоғни далага айлантириш мумкин.

5. Минг танга пулинг бўлса-да, у дунёга сариқ чақа ҳам олиб кета олмайсан.

6. Ҳеч қачон қуёш фақат менга нур сочади, деб ўйлама. 

7. Билмаган нарсаси ҳақида гапириш – нодонликдир.      

210. Нима учун керакли тошнинг оғирлиги йўқ? 

211. Немис шоири Гёте «форс мумтоз шеъриятининг порлоқ юлдузи» деб таърифлаган, асарларида инсонни Худо даражасида улуғлаган, форс-тожик адабиётига салмоқли хисса қўшган аллома ким бўлиши мумкин?

212. Маълумки, йог таълимоти асосида мураккаб жисмоний машқлар ётади. Йогларнинг фикрича, инсоннинг кўринмас ҳаётий қуввати умуртқа поғонасининг қуйи қисмида ўралиб ётган илон сингари жойлашган бўлиб, маълум табиий-руҳий машқлар (нафас олиш усулларини ўзлаштириш, овқатланиш қоидасига риоя қилиш, очликка ўрганиш, ахлоқий меъёрларни ўзлаштириш, тананинг турли ҳолатга кира олиши ва бошқалар)дан сўнг бу ҳаётий куч уйқудан уйғониб, умуртқа поғонасининг қуйи қисмидан юқори қисмига кўтарилиб, инсонда ғайритабиий куч ҳосил бўлар экан. Фикрнинг хатолигини қандай исботлаш мумкин?

213. Подшоҳ Хусрав Парвезнинг олдига бир балиқчи келди ва унга катта лаққа тортиқ қилди. Хусрав уни тақдирлади ва унга шундай савол берди:


– «Балиғинг эркакмиди, модамиди?» Подшо агар балиқчи балиқни эркак эди, деса ҳам, мода эди, деса ҳам жавобни нотўғри дейиши аниқ эди. Зийрак ва ақлли балиқчи подшонинг саволига шундай жавоб берибдики, подшо уни яна тақдирлабди. Ўйлаб кўринг, балиқчининг қандай жавоб берган? 

214. Машҳур француз маърифатпарварларидан бири Д’Аламбер (1717-1783)нинг фикрича, ахлоқ-одоб ижтимоий муҳитга боғлиқ эмас. Фикрнинг нотўғри эканлигини исботланг.

215. Сосонийлар сулоласининг адолатпеша ва ҳимматли подшоҳи Анушервоннинг вазири Бузургмеҳр ақл-заковат, илму-донишда етук бўлган. Бузургмеҳр эътироф этишича, «ҳаёт ажойиб нарса: ким сени севса, сен унга лоқайдсан, ким сени севмаса, сен унга парвонасан». Бу ерда вазир ҳақми? 

216. Ушбу сўзларнинг синонимларини ўйлаб топинг: 

тақвим, дабдаба, совға, фаросат, осмон, мунофиқ, жавоҳир, замон, фарзанд, нарвон, ширинчой, топишмоқ, ривоят, ойна.

217. Бу шундай касбки, бу касбга қабул қилинувчилар учун алоҳида талаблар ишлаб чиқилган, яъни улар ёш, чаққон, гўзал, сеҳрли овозга эга бўлишлари, истараси иссиқ, жозибали ва ҳар қандай ҳолатда ҳам ўзини йўқотмайдиган, сарвқомат бўлишлари лозим. Ўйлаб кўринг-чи, гап қайси касб эгалари ҳақида кетмоқда?

218. Учинчиси мустасно қонунини қўллаб, қуйидаги мисолларни тўғрилигини текширинг:

1. Иккаламиз бир ерда қолсак бўлмас. Агар сиз уйга кетсангиз, мен машина билан қоламан.

2.  Йўқни бор қилган ҳам одам, борни йўқ қилган ҳам одам.

3. Муҳаббат ё яхшилик, ё ёмонликдир. Агар яхшилик бўлса унга эргашмоқ, агар ёмонлик бўлса ундан қутулмоқ лозим.

4.  Барчага ёқишни истаган одам ё ўта кулгили, ё ўта ақлли бўлади. 

5. Мақтанчоқ ҳар қанча мақтанмасин, унинг мақтови билан бир поғона кўтарила ҳам олмайди, шунингдек бирор янги фикр ҳам айтолмайди, аксинча панд ейди, кулгуга қолади.

6. Ўзимиздаги барча яхши-ёмон фазилатларни ўзимиздан бошқа билмайди.
219. 60, 50, 40, 30, 20, 10 сонлари ўртасига қўшув ва айирув   ишораларини шундай қўйингки, натижа  70 чиқсин.

220. «Қозонда бўлса, чўмичга чиқади». Қандай қилиб?

221. Дунёда  яна  шундай одамлар тоифаси борки, «Улар эшак устига ортганлари тезак бўлса ҳам ўзларича мағрур, инсонийликларининг чегараси маймундан бефарқ бўлса-да, кўзларига ғурур, бугун топганини бугун ейди, ватани хорлик вайронаси, эртанинг ғамини чекмайди, бугун қилган ишларини эртага ҳам ҳудди шундай такрорлайди. Ҳеч қачон тақдирдан нолимайдилар. Улар ҳамма нарсага бефарқ, топган-туганларини еб тугатмагунча уйқуни ўйламайдилар». Ўйлаб кўринг-чи, улар кимлар?

222. Одоб олтиндан қиммат эмиш. Одобни бозордан олиш мумкинми?

223. Қуйидаги гаплардаги мантиқий бузилишларни изоҳланг:

Хушомадга ўч одам хушомадсиз яшолмайди.

Бекорчилик бор ерда дангасаликка ўрин йўқ.

Бекорчиликнинг биринчи нуқтаси зерикиш.

Ялқовлик ва камбағаллик сўнгги нуқтаси.

224. «Титаник» фильми экранга чиққач, жуда кўп фикрлар билдирилди. «Нью Йорк Таймс» газетасининг фикри энг такрорланмас ва энг тўғри, деб эътироф этилди. Газетанинг ёзишича, «фильмнинг муваффақиятли чиқишида Леонардо ди Каприонинг ўрни беқиёс. Агар фильмнинг бош қаҳрамони ролига Арнольд Шварцнеггер ёки Ван Дамм каби машҳур актёрларни чақирилганда эди … фильм муваффақиятсизликка учрарди. Чунки … ». Нима учун?

225. Етарли асос қонунини қўллаб қуйидаги мисолларни текширинг:

1. Ҳаммани мақтайдиган одамларга ишонма.

2. Оғзингдан чиқмаган сўз сенинг асиринг, оғзингдан чиққанига сен асир бўласан.

3. Бул сабабни ул сабаб келтиргуси

    Бесабаб қай бир сабаб келмиш ўзи?

4. Кўзда нурнинг нури дилнинг нуридир,

    Нур, кўзнинг нури, кўнгил қўридир.

226. Айният қонуни қаерда бузилганини кўрсатинг:

Поклигинг – соғлигинг.

Тозалик – соғлик гарови.

Оқ бўлмаса бўлмасин – пок бўлсин.

Соғ танда соғлом ақл.

Соғ олма шоҳидан тушмас.

Соғлигинг бойлигинг.

227. Болажонлар севиб истеъмол қиладиган «у»ни дастлаб «аччиқ сув», деб аташган. У аввал суюқ ҳолда бўлган. Кейинчалик қаттиқ ҳолда ишлаб чиқарила бошлаган. Ҳозир унинг бир неча юз тури мавжуд. У ҳамиша севимли ва меҳмонларнинг иззат-ҳурмати бўлиб келган. У нима бўлиши мумкин? 
228. Қуйидаги келтирилган фикрларнинг тўғри ёки хато эканлигини аниқланг. Уларнинг қайси бири ҳукм бўла олади:

1. Имом ал-Бухорий «Ал-адаб ал-муфрад» асарининг муаллифидир.

2. Ўқитувчи – инсонни шакллантиради.

3. Қийин фанлар йўқ, фақат ҳазм қилиш қийин бўлган изоҳлар бор.

4. Бир соатлик яхши дарс -  буюк бир асардир.

5. Адабиёт ихлосмандлари.

6. Миллий истиқлол ғояси.

7. Нуқсонсиз одам бўлмайди.

8. Ҳикмат излаганга ҳикматдир дунё.

9. Террор – сиёсий душманларни қириб йўқотиш, ўлдириш даражасига олиб борадиган зўравонлик.

10. Идеал – энг юксак ва олижаноб мақсад, энг юксак орзу ва тилак, камолатга етган энг юксак тимсол, намуна. 

11. Юксак маънавият – енгилмас кучдир. 

12. Кўп ўқиган кўп билар.

229. Сосонийлар подшоҳи Баҳромгўр даврида фазлу-ҳикматда тенги йўқ ҳаким бўлиб, уни вазирлик даражасига кўтармоқчи бўлишибди. Подшо уни ҳар соҳада синаб имтиҳон қилибди. Ҳаким ҳамма имтиҳонлардан ўтибди, лекин сўнгги имтиҳондан ўта олмабди. Баҳромгўр эса хато иш қилиб қўймаганига ҳурсанд бўлибди. Ҳаким қандай хатога йўл қўйган бўлиши мумкин?

230. Жалолиддин Румий ушбу маснавийсида нима демоқчи? 

Сен синиқ бўлким, синиқликда нажот, 

Сен фақир бўлким, фақирликда нажот.

Тоғ маскан эрди маъданларга чин,

Пора-пора бўлди кирки зарбидин.

Гердайиш ўтдир, оловдир сен учун,

Сен ўзингни ўтга отгайсан нечун?

Ўқни кўр, ерда хатарсиз ухлагай,

Бош кўтарса, бир балога учрагай.

Бош кўтарса, унга учрайдир тўсиқ,

Ўқ бўлур ул, чорасиз қолганда ўқ.

Боқки, манманлик-да бир нарвон эмиш,

Эл чиқиб нарвонга, кўп сарсон эмиш.

Улки нодон интилур юксакликка, бас,

Билмагай, юксакликда юксакдир шикаст.

Заррадирким, юксалиб сарсон бўлур,

Ул магарким ширкати Яздон бўлур.

231. Буюк мутафаккир шоир Алишер Навоий «Ҳайрат ул-аброр» асарида «унга» шундай таъриф берган. «Майхонада ҳам унинг ҳақида баҳс тўхтамайди, Каъбанинг либоси ҳам у туфайли қорадир. Агар у филга ўз кучини кўрсатса, фил оёқ остида қолган чумолидек ожиз бўлиб қолади».  Навоий нимани назарда тутган? 

232. Қуйидаги тушунчаларни дихотомик бўлинг: 

иссиқ, комил инсон, денгизчи, бадиий асар, мураккаб   масала, тирик мавжудод, ширин чой, қумри, давлат, бадиий, ёзувчи. илмий асар, дийдор, хафа, табиат, ишчилар.

233. Буюк араб олими ва тарихчиси Ибн Арабшоҳ «У»ни шундай таърифлайди: «У узун бўйли, гавдаси келишган, боши катта, пешонаси кенг, овози жарангдор, куч-қуввати жасурлиги билан тенг, мутаносиб эди, елкалари кенг, мускуллари кучли эди, ўлимни асло писанд қилмас, қарийб етмишга кириб ўлаётган вақтида ҳам ақл заковати ҳам, довюраклигини йўқотмаган эди. Ҳазилни ёқтирмас, ҳақиқат қанчалик аччиқ ва қаттиқ бўлмасин уни эшитишни маъқул кўрарди. Ниҳоятда ботир ва мард бўлиб, кишиларни ўзини ҳурмат қилишга ва ўзига бўйсундиришга мажбур эта биларди». Ибн Арабшоҳ таърифлаган бу тарихий шахс ким эди?

234. Баъзи жамиятшунос олимлар «жамият асрлар бўйи турли бойликдан таркиб топган» деса, бошқа бир  гуруҳ олимлар «жамият у-бу ерда сочилиб ётган бойлик асосига қурилган, бу бойликни қўл сочиб туради» дейдилар. Бу олимлардан қайси бирининг фикри тўғрироқ? 

235. Қуйидаги ҳукмлардан «айлантириш» йўли билан хулоса чиқаринг.

Дўстингга ҳазил қилма, охири урушдир.

Сени ҳурмат қилишларини истасанг, ўзингни ҳурмат қил.

Ўринсиз савол хунук жавобга сабаб бўлади.

Ўзини доно ҳисоблаган одамга ақл ўргатмоқчи бўлган киши вақтини бекор ўтказади.

Виждони тоза одам ҳеч кимга ҳасад қилмайди. 

Ёлғончилик зўравонлик бошланган жойда туғилади.

Ўйламай айтилган гап – отилган  ўқдир.

Соғ танда соғлом ақл.

Инсон дунёни қанчалик билса, ўзлигини ҳам шунчалик англайди.

Ўз эътиқодини айтмоқ учун журъатли бўлиш керак.

236. Нима учун боши йўқнинг оши йўқ? 

237. Ўзбек маърифатпарвар шоираси Жаҳон отин Увайсий (1779-1845)нинг ушбу шеърида нима таърифланган?

Бу на гумбаздир, эшиги, туйнугидан йўқ нишон,

Неча гулгун пок қизлар манзил айлабдир макон.

Туйнугин очиб, аларнинг ҳолидин олсам хабар -

Юзларида парда тортуғлиқ турарлар бағри қон.

238. Ушбу ҳукмлардан хулоса чиқаринг:

1. Бемаза қовуннинг уруғи кўп бўлади.

2. Сўз ақл тарозусидир.

3. Уят ўлимдан қаттиқ.

4. Қуш уясида кўрганини қилади.

5. Фарзанд – белнинг қуввати.

239. Ғазнавийлар ҳукмрони Султон Маҳмуд (998-1030) 1017 йилда Хоразмни Ғазнавийлар давлатига қўшиб олган. Ғазна шаҳрида мусулмон оламида машҳур бўлган кишиларни йиғиб, олимлар уйини ташкил этган. Буюк қомусий олим Абу Райҳон Беруний ҳам асир олиниб, умрининг охиригача у ерда фаолият кўрсатган. Бир куни Султон Маҳмуд Берунийни чақириб, «Айт-чи, саройдаги тўрт эшикнинг қайси биридан чиқиб кетаман. Агар тўғри топа олмасанг бошингдан айриласан» дебди. Беруний бу муаммони осонлик билан ҳал қилибди. Сизнингча, Беруний бу мушкул вазиятдан қандай халос бўлган булиши мумкин?

240. Машойихлар фикрича, «инсоннинг бахт-саодати нафсни қондиришдагина эмас, балки ... .» Сизнингча, инсоннинг бахт-саодати нимада?

241. Боғбонларнинг ажабтовур ишлари кишини ҳайратга солади. Улар кеч кузда ёнғоқ, ўрик, олма, нок каби мевали дарахтларнинг  танасини иссиқ мато билан ўраб қўйишади. Қиш чилласида эса уларни ечиб ташлашади. Бу ҳам меванинг ҳосилдорлигини ошириш учун боғбонларнинг навбатдаги ҳийласимикин ёки…? 

242. Нима учун беш қўл баравар эмас?

243. Подшонинг ақлу-фаросатда тенгсиз хизматкори бўлиб, у ҳар қандай мушкул вазиятни осонгина ҳал этар экан, бир куни подшонинг ғуломи нарвондан чиқиб кетаётганини кўриб  «Ҳой, Саид, агар нарвондан юқорига чиқсанг ҳам, пастга тушсанг ҳам, шу жойингда турсанг ҳам, бошинг кетади» дебди. Хизматкор бунинг ечимини осонгина ҳал этибди, ҳам боши омон қолибди. Хизматкор нима қилган бўлиши мумкин?

244. Оддий мантиқ қонунлари бузилган жойда ... нималар бўлиши мумкин? Ўйлаб кўринг. Она овқатга бир ҳовуч туз ташлади. Ота ҳам овқатга бир ҳовуч туз ташлади. Ўғил ҳам худди шуни такрорлади. Овқат эса мазали бўлди. Сабаб нимада? 

245. Башарият шоири Мавлоно Жалолиддин Румий (1207-1273) «Маснавийи маънавий», «Девони Кабир», «Мактубот», «Фиҳи мо фиҳий» (Ичиндаги ичиндадир) каби асарлар муаллифидир. Мавлоно Румийнинг дейдики, «денгизга бориб, ундан фақатгина бир кўза сув олмоқ билан қаноатланиш ачинарли. Денгиздан олиш мумкин бўлган дур-жавоҳирлар ва бошқа қанчадан-қанча нарсалар бўла туриб, биргина сув олишнинг нима қиммати бор? Ақлли инсонлар бу билан қандай қилиб мақтанадилар ва нима деган одам бўладилар?»  Бунга Сиз нима дейсиз?

246. Яхши асар ёзган ёзувчи яхши инсон бўлиши мумкинми? 

247. Честерфилд фикрларини мантиқий қонунлар асосида таҳлил қилинг: «Бошқалар сенга қандай муносабатта бўлишини истасанг, аввал ўзинг уларга шундай муносабатда бўлгин. Бошқаларда нима фазилат хуш кўринса, билгинки, улар ҳам сенда шу ҳислатлар бўлишини хоҳлашлари мумкин. Ўзингни ортиқча жиддий қилиб кўрсатма.Ўзингдан узоқ гапларинг билан атрофдагиларни зериктирмагин, мавруди бўлса қисқа, қизиқарли бирор нарса айт. Сен учун муҳим гап бошқалар учун аҳамиятсиз бўлиши мумкинлигини унутма.Илм – мисоли соат. Сен уни ичкари чўнтакда сақла. Соатингиз неча бўлди, деб сўрашса, жавоб бер, йўқса ҳозир мана шунча вақт бўлди, деб ҳамманинг ғашига тегма. Энг муҳими замонни билиш тарихдан ҳам зарурроқ, аммо тарихсиз замонни англаб бўлмайди. Калтабин атрофидаги кишиларнинг характеридан кўра, уларнинг кийинишларига кўпроқ эътибор беришади. Жамиятда аёлларнинг фикри кўпинча киши обрўси, мавқеини белгилаб беради».  Честерфильд бу ерда ҳақми?

248. Қадимда шундай касб эгалари бор эдики, улар ҳамиша қувғинга учраганлар, уларни ҳатто ҳеч ким кўришни ҳам истамасди. Бозорга боришса ҳеч ким уларга нарса сотмас, бирор нарсага қўл тегизсалар, уни ҳеч ким олмас эди. Кўп ҳолларда ҳатто уларга келин топиш ҳам муаммо эди. Касблари тақозоси билан кўпинча юзларини яширган ҳолда хизматларини бажаришга мажбур бўлган бу кишилар қайси касб эгалари бўлган?

249. Бир олим деди: «Мен Менделеев даврий жадвалига янги элемент киритдим. Кашф этилган элемент турли хоссаларга эга. Массаси 40 кгдан 120 кг гача бўлган изотоплари мавжуд. Физик хусусиятлари: маълум бир таъсирда эрийди. Тез қайнаб, тез совийди. Кенгайиш коэффициэнти  йил сайин ортиб боради. Кимёвий хусусияти: олтин, кумуш сингари қимматбаҳо металлар билан осонгина муомалага киришади. Қўлланилиши: биттадан ортиғини сақлаб бўлмайди. Акс ҳолда реакцияга киришиб, Сизни парчалаб ташлайди». Ўйлаб кўринг-чи, янги элементнинг номи нима бўлиши мумкин?

250. Ўйлаб кўринг, хулоса чиқариш қоидаларига амал қилинг:

1. Ҳамма бутун сонлар иккига бўлинади.

    10 ҳам 2 га бўлинади.

    Демак, 10 бутун сон.

2. Ҳамма нарсалар ўз номига эга.

    Газета – нарса,

    Демак, газета ўз номига эга.

3. Баъзи адвокатлар депутат.

    Ахмедов – адвокат.

    Демак, Аҳмедов депутатдир.

251. Германияда тартиб-интизом ҳамма нарсадан устун туради. Лекин германиялик ҳайдовчилар жаримани йўл қоидасини бузганликлари учун эмас, балки … учун тўлар эканлар. Ўйлаб кўринг-чи, ҳайдовчилар нима учун жарима тўлайдилар?

252. Қуйидаги ҳукмларни чегаралаш йўли билан айлантиринг:

1. Баъзи мамлакатларда қишда ҳаво илиқ бўлади.

2. Барча билимдонлар – китобхонлардир.

3. Ҳамма олимлар зиёлилардир.

4. Ҳамма китлар сут эмузувчилардир.

5. Ҳамма фойдасиз ишлар –  аҳмоқликдир.

6. Ҳамма саволлар жавобга эга бўлади.

7. Ҳамма фикрловчилар инсонлардир.

8. Сув 1000 С да қайнайди.

253. Инсон танасида шундай аъзо борки, у организмдаги энергиянинг меъёрида сарфланишига ёрдам беради. Ташқи салбий таъсирларни камайтиради.  Бу аъзо нима?

254. Абу Наср Форобийнинг ёзишича, кишида бир хусусият мавжуд бўлса, у кишидан албатта доно етишиб чиқар экан. Доно бўлиш учун кўп ёзиш, кўп гапириш эмас, балки …. Сизнингча, доно бўлиш учун кўпроқ нима қилиш керак экан? 

255. «Тентакнинг оёғи саккизта»  дейишади. Нима учун?

256. Ушбу шеърни мантиқий таҳлил қилинг. Шоир нима демоқчи?
Бу улуғ табиат ҳикматига боқ,

Инсонда бир тил-у, иккита қулоқ.

Демак, у дейдики, бир марта сўзлаб,

Бошқани икки бор лозим тингламоқ.

257. Қуйидаги бевосита хулоса чиқаришнинг тўғри ёки нотўғри эканлигини аниқланг.

1. Фалсафадан семинар машғулоти қизиқарли ўтди.

     Демак, талабалар фалсафага қизиқадилар.

2. Баъзи ёзувчилар шеър ҳам ёзади. 

     Демак, баъзи шоирлар ёзувчилардир. 

3. Маънавият –  тил, дин ва амал бирлигидир. 

     Демак, маънавият инсонга хосдир.

4. Маърифатга интилиш халқнинг азалий фазилатидир. 

     Демак, маърифатни унутиш – паймол бўлишдир.

258. 2 та гугурт  чўпини  шундай  жойлаштирингки, натижада 5 та квадрат ҳосил бўлсин.


259. Мантиқий хатолар ниманинг ... натижаси бўлиши мумкин?

260. Қуйидаги тушунчаларнинг мазмуни ва ҳажми ўртасидаги нисбатни аниқланг: 

фан – ахлоқшунослик фани; 

адабий асар –  роман;  

атом – демократик жамият; 

китоб – бадиий китоб.
261. Қирқ киши бир майизни қандай қилиб бўлиб ейиши мумкин?

262. Буюк рус ёзувчиси Лев Толстой (1828-1910) фикрича, «Одам каср жадвалига ўхшайди. Одамнинг ўзи касрнинг сурати бўлса, махражи - ўзи ҳақидаги фикрлардир. Махраж катталаша борган сари сурат кичиклаша боради».  Фикр тўғрими?

263. Маънавият қуёши Жалолиддин Румий фикрича «билмаган жуда кўп, билганлар эса оз, уларни ажратиш учун нима қилиш керак? Билмаганлар кўп, бироқ улардан бир нечаси билиш орқали ҳаммасини таниса бўлади. Масалан, бир ҳовуч буғдойни таниганинг ҳолда ер юзидаги жамики буғдойларни танийсан ёки озгина шакар еб кўрган киши барча турли ширинликларнинг ичида шакар борлигини ажрата олади». Фикр тўғрими? 

264. Қуйидаги ҳукмларнинг маъноларини аниқланг:

1. Маънавият – миллат кўзгусидир. Маънавият инсоннинг иймони, эътиқоди, виждони, ўз-ўзини англаши, миллат ғурури ва камолотидир.

2. Кимки ўз юртини севмаса, у ҳеч нимани сева олмайди. Ҳеч нимани севмаган инсон ўз юртини ҳам сева олмайди.

3.  Илм бир чироқдурки, сени роҳат ва фароғатга ҳеч бир заҳматсиз етказади. Роҳат ва фароғат эшиклари илм орқали очилур, нурга йўғрилур.

4.   Инсонни инсон қилиб етиштирувчи тарбиядир. Тарбиячининг ўзи тарбияланган бўлсагина ҳақиқий инсонлар шаклланади.
265. Бир от кучи амалда нимага тенг? Мулоҳаза  қилиб кўринг.

266. Юнон файласуфи Суқротдан «Сиз катталардан кўра ёшлар тарбиясига кўпроқ аҳамият берасиз, бунинг сабаби нима» деб сўрашганда у шундай жавоб берган экан: «Ёшлар дарахт ниҳолига ўхшайдилар, қандай эгсанг, шундай эгиладилар, менинг ваъз-насиҳатларини тошга муҳр ўйгандек кўнгилларига жойлаштирб оладилар. Шунинг учун мен уларнинг тарбиясига кўпроқ эътибор бераман». Суқротнинг фикри тўғрими?

267. Табобат илмининг султони, бухоролик «шайх ур-раис» Абу Али Ибн Сино (980-1037) қомусий билимлар соҳиби бўлиб, 450 дан ортиқ асарлар ёзган.  Ибн Сино шундай ёзади:

Биз уч тарафдамиз: мен, сен, у 

Агар сен мен тарафга интилсанг биз ғолиб чиқамиз.

Агар сен унга интилсанг, мен мағлуб бўламан.

Ибн Сино бу ерда нималарни назарда тутган бўлиши мумкин?

268. Қуйидаги учта сўз орқали бир-бирига боғланган гаплар тузинг:

1) шамол, капалак, сават;

2) қўл, айиқ, юлдуз;

3) анъана, тупроқ, иссиқ;

4) далил, карам, скрипка; 

5) чумоли, кўзгу, мунозара.

269. Қуйидаги хулоса чиқаришлардаги муносабатни аниқланг, уларнинг хато ёки тўғрилигини кўрсатинг.

a. Ҳасан Ботирнинг курсдоши.

     Ботир Нодирнинг курсдоши. 

     Демак, Ҳасан Нодирнинг курсдоши.

269. Навоий Жомийнинг издоши.

     Жомий Деҳлавийнинг издоши.        


Демак, Навоий Деҳлавийнинг издоши.

269. Ҳар қандай тирик мавжудот учун озуқа керак.

     Балиқ – тирик мавжудот.

     Демак, балиқ учун озуқа керак.

270. Донолар ўгити ҳамиша таҳсинга сазовор. Зеро, қари билганни пари билмас. Табиблар унга шундай таъриф берганлар. Унинг аччиғи жигардаги қуртни ўлтиради, бемазаси меъдани бақувват қилади, ширини семиртиради. Бу шифобахш неъмат нима экан?

271. Мушук учишни истаётган бўлса, у нимани орзу қилмоқда?

272. Қуйидаги асослардан хулоса чиқаринг. 

1) Ҳамма талабалар бўлғуси мутахассислардир.

2) Гуруҳимиздаги талабалар стипендия олдилар.

3) Ҳеч бир фалокат тасодифсиз бўлмайди.

4) Ҳеч бир танқид асоссиз бўлмайди. 
273. Қуйидаги ҳукмларни «чегаралаш» йўли билан айлантириб, фикрларни таҳлил қилинг. 

Ҳар бир чинакам фалсафа ўз замонасининг маънавий тожидир.

Ҳамма яхшиликлар – эзгуликдир.

Ҳеч бир ёмонлик жазосиз қолмайди.

Ҳамма ўқитувчилар зиёлидир.

Ҳеч бир жоҳил олим эмас.

Ҳамма ўсимликлар юқорига қараб ўсади.

Ҳеч бир инсон мақсадсиз яшамайди.

Ҳеч бир савол жавобсиз эмас.

Ҳамма сут эмизувчилар умуртқалидир.

Ҳеч бир хато фикр ҳақиқатга олиб бормайди.

274. Деворнинг ҳам қулоғи бор дейдилар. Ростданми?

275. Буюк юнон файласуфи Суқротдан сўрадилар:

– Доносан, айт-чи, шунча ўқиб нима натижага эришдинг. У жавоб берди: – Фақат бир нарсани англадим, ҳеч нарса билмас эканман.

Суқрот бу ерда ҳақми? 
276. Одатда ресторанга кирган ҳар бир хўрандага меню  (таомнома) тақдим этилади. Қизиғи шундаки, эркакларга алоҳида, аёлларга алоҳида меню берилар экан. Сизнингча, менюлардаги фарқ нимада?

277. Парадокс. Бутерброд столдан ерга ёғ суртилган томони билан тушади. Шу ҳолатни англиялик классик ва фазовий механика асосчиси Исаак Ньютон (1643-1727)нинг оламни тортишиш қонуни билан ифодалаб бўладими?

278. Қадимги табибларнинг ёзишича, мияда ақл пайдо бўлади, меъдада таъм, мушакларда куч пайдо бўлади. Ўт пуфагида эса … Ўйлаб кўринг-чи, инсоннинг ўт пуфагида нима пайдо бўлади?

279. Овқат пишириш жараёнида энг кўп исроф бўладиган нарса нима?

280. Бир файласуф шундай деган экан: «Идишнинг чиройлилигида ҳикмат йўқ. Гап унинг ичидаги нарсададир». Файласуф нима демоқчи?

281. Бир оқил кишининг қизига бир бой ва бир камбағал йигит совчи бўлишди. Ота улар билан гаплашиб бўлгач, қизини камбағал йигитга беришга рози бўлибди. Оқил киши нега бундай қилган?

282. Силлогизмнинг тўғри ёки нотўғри эканлигини аниқланг.

1) Ҳамма ўсимликлар ердан униб чиқади. 


  Беда – ўсимлик.


  Демак, беда ердан униб чиқади.

2) Ҳамма металлар токни ўтказадилар. 

     Алюминий – металл. 

     Демак, алюминий электр токини ўтказади. 

283. «У» арзимас нарса, лекин аҳамияти катта. Уни бировдан олсангиз кайфиятингиз кўтарилади. Бировга ҳадя этсангиз, бундан давлатингизга заррача путур  етмайди. Қадимги Хитой мақолида эса шундай дейилган: «Усиз савдогарнинг дўкон очмагани маъқул». Ўйлаб кўринг-чи, у нима экан?

284. Қуйидаги хулоса тузилишининг мантиқан тўғрилигини аниқланг:

1)  Софдил одам ҳеч қачон виждонга доғ туширмайди.

     Ҳасан ҳеч қачон виждонига доғ туширмаган. 

     Демак, Ҳасан – софдил одам.

2) Ҳар қандай ҳодисани, у қанчалик мураккаб бўлмасин,       

     тушуниш   ва изоҳлаш мумкин. 

     Ҳар қандай ҳодиса муайян сабабга эга. 

     Демак, ҳар қандай сабабни тушуниш, изоҳлаш мумкин.

3) А. Қаҳҳорнинг «Синчалак» асаридан:

     Қаландаров гарчи чаласавод бўлса-да, тажрибали деҳқон.

     Қаландаров – мақтов ёмғири остида қолиб кетган раис.

     Демак, мақтов ёмғири остида қолгани учун Қаландаров чаласавод  

     бўлиб қолган. 


285. Гуноҳкор одамни ўлдиришга ҳукм қилинганди. У подшога айтган биргина илтимоси билан ўлимдан қутулиб қолди. Гуноҳкор одам шоҳдан нимани сўраган?

286. Ушбу тушунчаларни турларга ажратинг ва изоҳланг: 

тулпор, қашқа, бедов, дўнан, қирчанғи, дулдул, саман, йўрға, от, айғир, байтал, бия, той, тойчоқ, қорабайир, абжир.

287. Қуйидаги силлогизмлардан хулоса чиқаринг:

1. Совуқ ҳаво қанча оғир бўлса, шунча пастда юради.

2. Қор иссиқликни ёмон ўтказади, шунинг учун қор қатлами қушларни музлаб қолишдан сақлайди.

3. Ёмғир ёққандан сўнг гулларнинг ҳиди атрофга тез тарқалади.

4. Ҳузур-ҳаловатга меҳнат билан эришилади.

5. Севги ажиб бир гул, аммо тубсиз жар ёқасида ўсган бу гулга яқин бормоқ ва узмоқ осон эмас. Бунинг учун жасорат керак.

6. Инсонда ҳамма нарса – юз ҳам, кийим ҳам, қалб ҳам, фикр ҳам гўзал бўлиши керак, дейди А.П. Чехов.

7.  Хулқ – инсоннинг қиёфасини кўрсатадиган кўзгудир.

8.  Барча хушомадгўйлар одатда алдамчи бўлишади.

288. Австриялик олим, психоанализ асосчиси Зигмунд Фрейд (1856-1939)нинг қуйидаги предикатив тафаккур турининг моҳиятини тушунтиринг. Хулоса тўғрими?

Ақлли одамлар ёзда кўп чой ичадилар. 

Мен ёзда кўп чой ичаман. 

Демак, мен ақлли одамман. 

289. Ислом оламида мусаввирларнинг ўзига хос ўрни бўлса-да, улар доимо назоратда бўлганлар. Уларга бир нарса қаттиқ таъқиқланган. Буйруқни бажармаган мусаввир қаттиқ жазоланган. Айтинг-чи, мусаввирларга нимани чизиш қатъий таъқиқланган?

290. Хоразмшоҳ Маъмун ибн Маъмун даврида юртни душман босиб олган ва қамал қилган. Золим подшоҳ Маҳмуд Ғазнавий Хоразмшоҳга элчи юбориб, таслим бўлишни сўрайди. Маъмун ибн Маъмун унга шундай жавоб қайтаради: «Халқимни уч ой қовуни боқса, уч ой соғини боқади, уч ой қовоғи боқса, уч ой чавоғи боқади». Ўйлаб кўринг-чи, хон нималарни назарда тутган?

291. Ушбу тушунчалар ўртасидаги муносабатларни мантиқий квадрат ёрдамида аниқланг.

1. Ҳамма атир гуллар – гуллардир.

    Ҳеч бир атиргуллар – гул эмасдир.

2. Ҳамма гувоҳлар тўғри кўрсатма берадилар.

    Ҳеч бир гувоҳ тўғри кўрсатма бермайди.

3. Ҳеч бир талаба сураткаш эмас.

    Баъзи талабалар сураткашдир.

4. Баъзи компютер ўйинлари қизиқарли.

    Баъзи компютер ўйинлари қизиқарли эмас.

5. Байкал кўли – дунёдаги энг чуқур кўл.

    Байкал кўли – дунёдаги энг чуқур кўл эмас.

292. ХХ асрга қадар ғоз патларининг айнан ўнг қаноти жуда қадрланганлининг сабаби нимада?

293. Инглиз руҳонийси ва иқтисодчиси Т.Р.Мальтус (1766-1834) «Аҳоли ҳақида қонун тажрибаси» асарида шундай ёзишича, «Қашшоқликнинг сабаби ижтимоий муносабатларда эмас, балки абсолют аҳоли ортиқчалигидадир, бу эса тарихдан юқори турувчи «нуфуснинг табиий қонуни» таъсирининг  натижаси, бу қонунга кўра, аҳоли геометрик прогрессия, тирикчилик воситалари эса арифметик прогрессия шаклида кўпаяди». Мальтуснинг фикрлари нотўғрилигини исботланг. 

294. «У» ўз даврининг машҳур лирик ва фалсафий шоири эди. Унинг отаси чодирдўз бўлган. У ҳам отасининг ишини давом эттирган ва умрининг охиригача ота касбига содиқ қолган. Шунинг учун ҳам унинг тахаллусида касбига ишора бор. Буюк шоирнинг кимлигини топинг.

295. Қуйидаги силлогизмларни таҳлил қилинг. Хулоса чиқаришда қандай хатога йўл қўйилган?

Даҳшатдир – ғазабнок денгиз тўлқини,

Даҳшатдир – сиғмаса дарё ўзанга.

Даҳшатдир – қашшоқлик, даҳшатдир – зўрлик,

Аммо ёмонроқдир агарда тақдир – 

Раво кўрса ёмон хотинни сенга!

296.  «Дўстнинг дўстлиги дастурхондаги овқатнинг нечоғлик кўплигида эмас, балки унинг меҳмондўстлиги билан ўлчанади». Сиз қандай фикрдасиз?

297. Жаҳон мумтоз адабиётининг буюк сиймоси, башарият шоири Жалолиддин Румийнинг қуйидаги фикрларини мулоҳаза қилинг. 

«Инсоннинг ичи даҳлиз, дунё эса уй. Аввал даҳлизга, сўнг уйга кирилади. Даҳлизда кўринган барча нарсалар уйнинг ичкарсида ҳам мавжуд. Масалан, шу ўтирган  уйимизнинг режаси меъморнинг ҳаёлида гавдаланиб, шаклланиб,  кейин унинг ўзи майдонга келган. 

Дунёни уй, дедик. Тушунча ва фикрлар шу уйнинг даҳлизларидир. Даҳлиздаги борлиқ уйнинг ичида мавжуд эканлиги ҳақиқатини билишинг керак. Дунёда пайдо бўлган жамики хайрли ва хайрсиз  ишлар, аввало даҳлизда юзага чиқади... ». Бу ерда Румий ҳазратлари ҳақми?

298. Ушбу ҳукмлардан силлогизм қоидаларига риоя қилган ҳолда хулоса чиқаринг.

1) Ҳар қандай фан методологик асосга эга.

2) Ҳамма драматурглар ёзувчи.

3) Ҳамма имконият воқеаликда акс этади.

4) Тажриба - фаолиятнинг босқичидир.

5) Ўз-ўзини англаган инсон оламни англайди. 

299. «Ёлғизлик эркин бўлиш имконини беради, ҳеч ким ҳижронини ёқтирмайди,  висолни ҳамма яхши кўради». Фикрнинг нотўғрилигин исботланг.

300. Ушбу шеърни тафаккур қонунлари асосида таҳлил қилиш мумкинми?
Қандай яхшидир, оғизсиз қалбдан кулмоқ,

Кўзсиз қалб билан бутун дунёни кўрмоқ.

Ўтириб, туриб қарагин ва кузатгил, жуда яхшидир

Оёқлар миннатисиз бутун оламни кезмоқ. 

301. Вақт энг яхши табиб, аммо энг ёмон … нима бўлиши мумкин?

302. Ўзбек маърифатпарвар шоири, давлат ва жамоат арбоби Абдулла Авлоний (1878-1934) ёшлар тарбиясига чуқур аҳамият берган.  «Тарбия биз учун ё ҳаёт, ё мамот, ё нажот, ё ҳалокат, ё саодат, ё фалокат масаласидир» дейди Авлоний. Буюк мутафаккирнинг пурмаъно сўзларини бугунги кун учун ҳам шиор қилиш тўғрими?

303. Мирзо Улуғбек «у»ни «узугимнинг ортидаги мамлакат» деган. У нима бўлиши мумкин?
304. 140 сонини шундай икки қўшилувчига ажратинг-ки, агар биринчисини 8 га, иккинчисини 12 га бўлинганда, бўлинмалар ўзаро тенг бўладилар. 140 сони қандай қўшилувчиларга ажратилган?

305. «Ёмонликни энг гўзал сўзлар билан даф қил». Ушбу иборанинг тўғрилигини исботланг.

306. Индуктив хулоса турларини аниқланг.

1) Ҳамма ёзувчиларнинг хаёли паришон бўлади.

2) Бахри опа кўп  болаларни тарбияган, меҳрибон инсондир.

3) Қушларнинг ҳаммаси ҳаводан нафас оладилар.

4) Адашишлик ҳар бир инсонга хосдир. Лекин хатода қаттиқ туриб   

олиш фақат аҳмоққа хосдир.

307. Юнонлар ҳар жиҳатдан соғлом бўлиш тарафдори бўлганлар. Улар шундай дейдилар: «Кучли бўлишни истасанг – югур, гўзал бўлишни истасанг – югур, ақлли бўлишни истасанг – … » . Юнонлар фикрича, ақлли бўлиш учун нима қилиш керак?

308. Қуйидаги силлогизмларнинг аксиомасини кўрсатинг.

1. Ҳеч бир намойиш сабабсиз юз бермайди.

2. Ҳар қандай зарурият тасодиф мевасидир.

3. Ҳамма файласуфлар идеалист эмас. 

4. Оила – маънавият ўчоғидир. 

309. «У» – эрамиздан аввалги VI йилларда ҳам у машҳур бўлиб, «тетиклик элексири»  номини олган. Русларга XVI асрда мўғуллар орқали кириб келган. 1679 йилдан у ҳақида Хитой билан Россия шартнома тузган. У саёҳатда ҳам, касалликда ҳам, меҳмонларни кутиш, бактерияларга қарши курашларда ҳам бир хил аҳамиятга эга бўлиб, Ўзбекистонга Ҳиндистон, Хитой, Цейлондан келтирилади. Ўйлаб кўрингчи, у нима бўлиши мумкин?


310. Қуйидаги хулоса чиқаришнинг мунособат турларини аниқланг.

                       Агар «а»  «b» га тенг бўлса, «b» ҳам «а» га тенг. 

                       «а» ўз-ўзига  тенг.   

                       Демак, b ҳам ўзига тенг. 
311. Қадимги Римда уларни «болаларни мактабга олиб бориб келувчилар» деб аташган. Кейинчалик буюк касб эгалари ана шу ном билан номланди. Сизнингча, бола етакловчилар кимлар?

312. Энтимемани (қисқартирилган хулоса чиқариш) тўлиқ ҳолга келтиринг.

1) Каримов мажлисга келмади, чунки у касал.

2) Бу киши тўғрисўз, чунки виждонлидир.

3) Ёмғир ёғди ва ер хўл бўлди.

4) Агар инсоннинг кимлигини билмоқчи бўлсангиз, унинг сўзларига боқинг.

313. Бу нарсанинг оммалашуви натижасида ўсмирлар ўртасида чекишни 19 фоизга камайтириб юборган. Олдин ўсмирлар сигаретани катталарга ўхшаш учун қўлга олган бўлсалар, энди эса уни шу мақсада қўллмоқдалар. Дарсда ҳам, кўчада ҳам, автомобилда ҳам, овқатланаётганда ҳам қўлдан қўймайдилар. Аксарият ўсмирлар учун у эҳтиёж эмас, балки мода  учундир. Айтинг-чи, у нима?

314. Шеърни ўқинг. Шоир  нима   демоқчи?

Иллат излаганга – иллатдир дунё, 

Ғурбат излаганга ғурбатдир дунё.

Ким нени изласа топур бегумон.

Ҳикмат излаганга ҳикматдир дунё.  

315. Муҳаммад с.а.в: «Эшикларни қулфланглар, мешнинг оғзини боғланглар, чироқларни ўчиринглар, чунки сичқон уйни ёқиб юборади» деган эканлар. Мулоҳаза қилиб кўринг-чи, сичқон қандай қилиб уйни ёқиб юбориши мумкин?

316. Қуйидаги фикрлар қарама-қарши бўла оладими?

1. Жон бор жойда қазо бор. 

     Жон бор жойда қазо йўқ.

2. Жўра – ошна-оғайни демакдир.

     Жўра – бу дўстимнинг исми. 

3. Ҳеч бир уруш адолатли эмас. 

     Ҳамма  урушлар адолатли эмас.

317. Ушбу тушунчадан хулоса чиқаринг: 

Тўртинчи қаватга чиқиб олганга биринчи қават ҳақида гапириш осон. Аммо биринчи қаватда турган киши тўртинчи қават ҳақида нима дея олади?  Фикр тўғрими?

318. Шоҳ Абдуллатиф «Рисолаи Синди» асаридаги қуйидаги мисраларда нимани таърифлаган? Шоирнинг фикрини тушунтиринг.

Денгиздаги чиғаноқлар

Умидвордир булутлардан.

Ичмас шўр сувларни улар,

Умид қилар ёмғир сувидан.

Тоқат қилиб зулматларга

Айланурлар марваридга.             

Чиғоноқдан ўрганинг қизлар,

Яхшиликни, эзгу-умидни. 

Ўзгарса-да денгиз оқими 

Сабр билан кутар булутни.

Интизорлик йўл-йўриғини 

Чиғаноқдан ўрганинг  қизлар.

Осмондан сув илтижо қилар, 

Атрофига солмасдан назар. 

319. Доно халқимизнинг «арининг заҳрини чекмаган болнинг қадрини билмайди» дейишига сабаб нима бўлиши мумкин?

320. Қуйидаги аналогияларни  таҳлил қилинг: 

бургут – самолёт

ниначи – вертолёт

компьтер – инсон мияси

кўк қурт – поезд

робот – одам

321. Хитой файласуфи ва давлат арбоби Конфуций (вафоти мил. авв. 479 йил) фикрича, «Инсон хаёлига нима келса, шуни қилишга эмас, балки жамият томонидан белгилаб қўйилган ижтимоий табақа моҳиятидан келиб чиқувчи мажбуриятларни бажаришга масъулдир. Инсон ҳар бир шахс ўзига белгиланган ижтимоий мавқе даражасидан сидқидилдан фаолият юритиш, яъни ота ўз ўрнида, бола – фарзанд сифатида, ҳукмдор эса ҳукмдордек иш қилиши лозим». Конфуций бу ерда ҳақми? 

322. Одил шоҳ Анушервон айтган экан: «Ҳар кишининг билими бўлса-ю, унга лойиқ ақли бўлмаса бу билим унга зарар етказади». Нима учун?  

323. Мантиқ қонунларига амал қилган ҳолда суҳбатдошингизнинг фикрларини таҳлил қилинг. Талабалар «Муҳаббат нима?» мавзусида баҳслашиб қолдилар.   «Муҳаббат  – ҳурмат заминида вужудга келади» деди Ҳасан. Комил эса, эътироз билдирди: «Бўлмаган гап, муҳаббат бир одат, киши ёринигина эмас, ота-онаси, жиноворларни ҳам яҳши кўради» деди. Қаюм эса «Вой, сени қара-ю, муҳаббат ичингда, ҳамма нарса қайнаб-тошиб, одам маст бўлиб юрганида бу ҳисни бошидан ўтказади» деди. Алишер «Муҳаббатнинг минг хил қирраси бор, ҳар бир ўз нури, ўз ғуссаси, ўз бахти ва ўз тахти, ўз бўйига эга» деди. Неьмат эса «Муҳаббат – ақл идрокингга бўйсунмайди, уни ҳис этилади» деди. Бобур «Муҳаббатдангина муҳаббат туғилади» деди.  Сизнингча ким ҳақ?

324. Қуйидаги мисоллардан оммавий индукцияни ажратиб кўрсатинг.  

1.  От хирилласа, ҳаво айнийди.

2.  Ўргамчакнинг ин қура бошлаши – ҳавонинг очилиб  кетишидан,   

     инининг устида қимирламай  туриши  ёмғирдан  дарак беради.

3.  Майналар  эрта кетса – қиш эрта тушади.

4.  Кузда  чумоли уюми кўп бўлса, қиш қаттиқ  келади.

5.  Янги ой  туғилиши  арафасида иқлим ўзгариши  мумкин.

6.  Юлдузларнинг  кўп живирлаши, ҳавонинг ўзгаришидан

     дарак беради.

7.  Куркурак  кўрмагунча ток очилмас.

8.  Турна эрта келса, кўклам эрта келади.

9.  Кундузи  иссиқ, кечаси совуқ бўлса, ҳаво очиқ бўлади.

10.  Мушук сув олдига бораверса, кўпроқ сув ичса, ҳаво айнийди.

325. Бир аёл тухум тўла саватни бозорга олиб борарди. Тиқилинчда бир йигит ногаҳон аёлга урилиб кетади. Сават аёлнинг қўлидан тушиб, тухумлар ер билан битта бўлди. Йигит товон тўлаш учун аёлдан тухумлар сонини сўрайди. Аёл эса тухумларнинг қанчалигини билмаслигини айтади. Лекин «Тухумларни 2, 3, 4, 5, 6 тадан олиб, санаганимда ҳар гал саватда 1 дона тухум қолар, қачонки 7 тадан санаганимда идишнинг таги бўм-бўш эди» деди. Ўйлаб кўринг-чи, тухумларнинг сони нечта бўлган? 

326. Қуйидаги фикрларда қонуният бузилганми? 

1. «Мен сизга очиқ-ойдин айтдим, дейди фирибгар суд раисига қараб. Шунинг учун ҳам мени ростгўй, виждонли одам деб ҳисоблашингизни сўрайман» деб қўшиб қўйди.

2. Ёлғончи ёлғончилигини тан олса, у ёлғончи. Агар ёлғончи ёлғончилигини рўй-рост тан олар экан, демак у рост гапирмоқда. Агар у рост гапираётган бўлса, демак у ёлғончи эмас.   

3. «Илгари судланганмисиз? сўради судя судланувчидан. «Йўқ» деди у, фақат жавобгар шахс сифатида судга тушганман». Нозидлик қонунига кўра мулоҳазаларни таҳлил қилинг.

327. Қуйидаги тушунчаларнинг тўғрилигини текширинг. Ҳар бир тушунчага мос сўзларни қўйинг.  


1. Морфология – нутқ органи. 


2. Кўмир – хамирни ачитиш учун ишлатиладиган ачитқи. 


3. Тил – саркарда, амалиёт – аскардир.


4. Тил – кишиларнинг ўзаро алоқа воситаси.


5. Фан – сўзнинг грамматик шакллари ҳақидаги таълимот.


6. Дарё – кўп ёки ҳамма нарсани ўз ичига қамраб олган.


7. Универсал – дарахтзор билан қопланган катта майдон.


8. Хамиртуруш – осмонда нур сочувчи, қуёшга ўхшаган жисм.


          9. Ўрмон – ирмоқлар йиғиндиси.


10. Юлдуз – ер қатламида табиий йўл билан ҳосил бўлган қаттиқ ва қора рангли ёнилғи.

328. Қуйидаги фикрларнинг мантиқий тўғри эканлигини текшириб кўринг. Изоҳланг. 

Мастлик – ақлдан озиш машқидир.

Ишлаган одам зерикмайди.

Ёлғончи ёлғонсиз яшай олмайди.

Айтилган сўз – отилган ўқ. 

Сиз нимани тушунмасангиз, у сизга бегона.

329. Аббосийлар халифаси Маъмун  ар-Рашиднинг олдига икки аёл ҳамда бир чақалоқни олиб келишибди. Икки аёл ҳам чақалоқ меники деб даъво қилаётган эди. Халифа шундай ҳукм чиқарибдики, масаланинг ечими топилиб, чақалоқ ўз онасига қайтарилибди. Халифа  қандай йўл тутган?

330. Оғир жиноят қилинган ва жиноятчи изсиз йўқолган эди. Жиноят содир бўлган жойни текширилганда жиноятчининг оёқ излари икки хил ҳажмда эканлиги аниқланган. Жиноят содир бўлган жойдан анор доначаси топилган. Бундай жиноят содир қилган шахс яқинда Кавказдан келган бўлса керак деб тахмин қилинади ва тезда жиноят  очилади. Жиноят қандай қилиб фош этилган? 

331. Қарама-қарши фикрларни таҳлил  қилинг.

1. Қайтмайман бу ёруғ йўлдан,

    Юрмайман, юрмайман, қоронғу йўлдан!

2. Менга унисиям, бунисиям керакмас, эй ўргилдим.

3. Турмуш оғир қимматчилик, ҳаммаси ўзингизга боғлиқ, тўқларнинг  

    ҳеч бири иши йўқ дардимиз кўп. Сўзлашга тил бор, мадор йўқ.

4. Ҳақиқий севгини ҳеч нарсага тенглаштириб бўлмайди. Севги  

    инсоннинг энг қимматли эзгу-орзуси. Севги – армоннинг эртаги.

5. Меҳмонни лазиз овқатлар билан эмас, балки ширин сўз ва илтифот  

    билан кутиб олмоқ зарур.  

332. Қуйидаги риторик сўроқлар ва мурожаатлар ҳукм бўладими?  

1) Кўрмоқ истарсан, вале йўқдир кўзинг, 

    Бошдин - оёқ ёрсен,  маҳбуб ўзинг!

2) Нарса йўқким, хорижий олам эрур,

    Ҳар не истарсан, ўзингда жам эрур!        

3) Кўзни юмгил, кўзга айлансин кўнгил,

     Кўз бўлурми, Ҳақни кўрмас бўлса ул!

333. Икки киши такси шофёрига ҳужум қилган ва ундаги пулларни олиб қочган. Жабрланувчи шофёрнинг айтишича, улар машина овозидан ундаги камчиликни айтиб шофёрни лол қолдирган. Жиноятчилар профессионал шофёрлар деб тахмин қилинган. Текшириш натижасида худди шундай бўлиб чиққан. Изқуварлар тахминини қандай асослаш мумкин?

334. Олис қишлоқдан мусофир киши шаҳарга келди. Мусофир одамнинг борар ери йўқ эди. Унга чойхоначининг раҳми келди ва унга жой берди. Мусофир бир неча ой чойхонада яшади ва бирданига йўқолиб қолади. Самоворга ўт ёқмоқчи бўлган чойхоначининг кўзи қон изларига тушади. Ўтинхона ичида мусофир қонга беланган ҳолда ўлиб ётарди. Чойхоначи бу ҳақда изқуварларга хабар берди. Текширув узоқ вақт давом этди, лекин натижа чиқмади. Бир куни чойхоначи бозорга тушади. Сотувчининг олдида турган буюм кўзига иссиқ кўринади. Чунки бу буюмнинг биринчи қисмини мусофир унга совға қилган эди. Ҳозир ҳам бу совға унинг уйида сақланаётган эди. Чойхоначи милицияга хабар берди. Тез орада жиноятчилар топилди ва жазоланди. Сизнингча, айбдорни айбига иқрор қилган, қотилликни фош этган ўша буюм нима бўлиши мумкин? 

335. Вақт бир ўлчовлими ёки ...?

Ошиқ учун уйқу йўқ, фараз қилар кечани узун,

Кеча эса ўзи маълум меъёридаги узунликда ҳаракат қилади.

Ошиқ учун маъшуқадан жудоликда ўтган муҳаббат кечаси  

бир йилга тенгдир.  Аммо маҳбубга етишганда унинг 

қисқалиги бир мудрашга тенгдир.



       

(Абу Муҳаммад ал-Матроний) 

336. Қуйидаги сўзларни синонимини топинг?

     дихотомия                маърифат

         классификация        мутафаккир   

                                         мантиқ                      ҳодиса

                                         тест                           теология

                                         менежмент               конкурс

337. Афлотуннинг фикрича, «ортиқча насиҳат …  .» Сизнингча, ортиқча насиҳат нима билан тенг? 

338. Қуйидаги тушунчаларга реал таъриф беринг.

Индивид, одам, шахс, инсон, гўзаллик, осмон, фаросат,  

       қадрият, дарахт, онг, ақл, сичқон, шкаф, салобат, журнал.

339. Рус ёзувчиси ва маърифатпарвар мутафаккири Н.Г.Чернишевский (1828-1889)нинг фикрича: «Қозиққа илиб қўйилган кийимнинг гўзаллигини англаб бўлмайди, одам унинг гўзаллигини кийилгандагина билади». Н.Г.Чернишевскийнинг фикри мантиқан тўғрими?

340. Қуйидаги тушунчаларга номинал таъриф беринг.

мантиқ


статистика

 асимметрия

 менежмент

 оптика


 комьпютер

                                    ҳуқуқ


     конструкция                                                                      

341. Бир киши инсон ярим кечада йиғлаб, ўз-ўзига сўзларди: «Бу оламнинг нималигини айтайми? У бир сандиқча бўлиб, биз шу қутича ичидамиз. Ўз нодонлигимиз, жаҳолатимиз билан унинг ичида минг савдо пиширамиз, елиб-югурамиз, ғам чекамиз, олди-берди қиламиз». Унинг фикри тўғрими?

342. Ушбу топишмоқларни топинг.

1. Бир қоп ун, ичида устун.

2. Думалоққина тош, ичини очсанг ош.

3. Қозиқ устида қор турмас.

4. Юмалоқ семиз, ёғи йўқ 

     Териси қалин, туки йўқ.

5. Кундузи иззатда, кечаси хизматда.

6. Ўзи йўқдек, товуши ўқдек.

7. Бели ингичка от – тоққа чиқса ҳам толмас, 

     Тўфон бўлса  ҳам   ўлмас.

8. Ўт эмас, куйдирар, пичоқ эмас, сўйдирар.

343. «Дунёда шундай нарса борки, «у» – аччиқ, аммо фойда берувчи, суҳбати зерикарли, аммо мақсадга олиб борувчи, улфатдир, умиди узун, аммо охирги истакка элтувчи, уловдир юриши тахир, аммо манзилга етказувчи, туядир – қадами оғир, текин бекатга туширувчи, табъ ундан олинади, заминида мақсад ҳосил бўлади. У шодликнинг калитидир». У нима?

344. Нима учун бахтнинг кўзини кўр дейдилар?

345. Бир мусофир шаҳарга келгач, соч олдирмоқчи бўлибди. Шаҳарда иккита сартарош бўлиб, биринчи сартарош озода кийинган, хонаси шинам, тартибли экан, иккинчисининг хонасида тартиб йўқ, устанинг сочи ҳам бетартиб ҳолатда эди. Мусофир фикр қилди ва соч олдириш учун иккинчи сартарошхонани танлади. Нима учун?

346. Лақманинг калласи – тарозининг палласи. Нима учун?

347. Ушбу шеърий масалани ҳал қилинг:

Юзта хорижий меҳмон

Йиғилган турли ердан

Бирга сайр қилар шодон,

Бироз қийналар тилдан.

Улар етмиш бешига

Онадир немис тили

Саксон уч нафарига 

Қадрдон фаранг тили

ўн меҳмон тили ўзга

Бу тилларни билмайди

Немис, фарангча сўзга

Сира парво қилмайди.

Меҳмонлар бир қанчаси

Икки тилни билади

Немис ҳамда фарангча

Муомала қилади.

Жам бўлишиб ўйласин

Қизиққанлар барчаси

Икки тилда сўзлашар

Меҳмонларнинг қанчаси?

348. Икки сайёҳ йўлда ташна ва оч мусофирни кўриб қолишибди. Ундан ҳол-аҳвол сўрашибди. Биринчи сайёҳда учта нон, иккинчисида эса иккита нон бўлиб, биргаликда овқатланибдилар. Мусофир бу илтифотдан хурсанд бўлиб, уларга бешта олтин танга совға қилибди ва «Ҳар ким берган нонига қараб ўз улушини олсин» дебди. Сайёҳлар пулни олишибди, лекин бўлиша олмабдилар. Даъво қилиб, қозига борибдилар, қози тангаларни бўлишда адолатли йўл тутибди. Қози нима қилган бўлиши мумкин? 

349. «У»нинг тарихи жуда ажойиб. Биз унга шунчалик ўрганиб қолганмизки, ҳаётимизни усиз тасаввур қила олмаймиз. Унинг Ватани  Африка. Европага келиши  XVI асрда яшаган инглиз денгиз сайёҳи, вице-адмирал Френсис Дрейк номи билан боғлиқдир.        XVII асрда Германия, Англияда XVIII, асрда Францияда ҳам унга ўргана бошладилар. Буюк Пётр I уни Голландиядан олиб келган. Аввалига фақат шаҳарликлар учун муҳим аҳамиятга эга бўлган бўлса-да, XIX асрнинг 30-40 йилларида деҳқонлар унга қарши «исёнлар» ўтказганлар. Кейинчалик ҳамма халқ, миллат, давлатларнинг  муҳим аҳамият касб этадиган нарсасига айланди, ҳозир ҳам шундай.  Айтинг-чи, «у» нима?

350. Ушбу фикрларнинг қайси бири тўғри? 

«Одам 2000 йилдан кам умр кўради».

«Одам зоти 2000 йилдан ортиқ умр кўради».          

351. Қуйидаги айирувчи хулоса чиқаришни мантиқий таҳлил  қилинг.

1. Бу киши ёки ўқитувчи ёки врач.

    Бу киши врач.

    Демак, бу киши ўқитувчи эмас.

2. Ишдаги сув ёки қайноқ, ёки иссиқ ёки совуқ. 

    Идишдаги сув қайноқ ҳам, иссиқ ҳам эмас. 

    Демак, идишдаги сув совуқ.

3. Бу талаба ёки контрактда ёки бюджетда ўқийди.

    Бу талаба бюжетда ўқийди.

    Демак, бу талаба контрактда ўқимайди.

4. Қўшма гаплар ёки боғланган, ёки боғловчисиз, ёки эргашган     

    бўлиши мумкин.

    Бу қўшма гап боғланган ҳам, боғловчисиз ҳам эмас.

    Демак, бу қўшма гап эргашган қўшма гап.

5. Бадиий асарларнинг қиммати унинг бадиий мазмуни ёки шакли  

    билан аниқланади. 

    Ушбу бадиий асар шакли билан оригиналдир.

    Демак, ушбу бадиий асар ўз мазмуни жиҳатидан  аҳамиятлидир.

6. Иншодаги хато ёки орфографик, ёки стилистик, ёки пунктуацион 

    бўлиши мумкин.

    Ушбу иншода на стилистик, на пунктуацион хато бор.

    Демак, ушбу иншода фақат орфографик  хато бор.

7. Фильм ёки ҳужжатли, ёки илмий, ёки бадиий бўлиши мумкин.

    «Боғбон» фильми бадиийдир.

    Демак, «Боғбон» фильми на ҳужжатли, на илмий фильмдир.

8. Акмал бугун дарсга келмади. У ёки касал ёки муаммоси бор ёки  

    транспорт кутган ёки ухлаб қолган.

    Акмал касал ҳам эмас, муаммоси ҳам йўқ, транспортни  ҳам     

    кутмаган.  Демак, Акмал  ухлаб  қолган.

352. Ушбу шеърдаги «от» сўзларини изоҳланг.

Қўлингдан келганча чиқар яхши от, 

Яхшилик қил, болам ёмонликни  от.

Насиҳатим ёд қилиб ол, фарзандим,

Ёлғиз юрса, чанг чиқармас якка от.    

                                                             (Фозил Йўлдош ўғли)

353. Бир отанинг уч қизи бўлиб, улар уйли жойли бўлишган, ўзларидан тинчиган эдилар. Қизлар оталарини кўриш учун ҳар хил вақтда келардилар. Катта қиз икки кунда бир, иккинчи қиз уч кунда бир, учинчи қиз эса орадан беш кун ўтганда келар экан. Қизлар бир-бирлари билан доимо дийдор кўриша олмас эканлар. Айтинг-чи, қизлар неча кунда бир-бирлари билан учрашар эканлар? 

354. Қуйидаги ҳукмларнинг тасдиқ ёки инкор эканлигига мантиқий таҳлил  беринг: 

1) Алишер  Навоий – ўзбек адабий тилининг асосчиси.

2) Озиқли от хоримас.

3) Пухта ҳолин билмагайдир, ҳеч хом.

4) Оз сўзла, соз сўзла. 

5) Янгисини қурмагунча, эскисини бузманг.

6) Абдулла Қаҳҳор «Синчалак» повестининг муаллифидир.

355. Дунёдаги энг буюк файласуфлар бир ерга йиғилишиб: Ҳар биримиз шундай сўз айтайликки, дунё тургунча турсин, дейишибди.

Хитой файласуфи деди: «Мен айтган сўзимни қайтариб олишдан кўра, айтмаган сўзни оғиздан чиқармасликка ҳаракат қиламан». Ҳинд файласуфи деди: «Мен ўз фойдасини кўзлаб айтган сўзи зарар берган ва ўзини ҳалок қилган одамга ҳайрон қиламан».
Эрон файласуфи деди: «Оғзимдан чиқмаган сўзим – қулимдир, айтганим ҳожам». 

Рум файласуфи деди: «Мен айтмаган сўзимдан ҳеч вақт пушаймон бўлмаганман. Инсон ҳар нарсадан кўпроқ ўз тили туфайли балога йўлиқади». Барча фикрларни мулоҳаза қилинг, кимнинг сўзи сиз учун аҳамиятлироқ деб ҳисоблайсиз? 

356. Билим жараёнида саволнинг аҳамиятини теранроқ тушунтиринг ва саволларга жавоб беринг.


1. Йўқлик нима?


2. Нима учун бордан йўқ бўлмайди, йўқдан бор бўлмайди?


3. Абсолют ҳақиқат бўлиши мумкинми?


4. Фантазиянинг асосида нима ётади?


5. Яшашдан мақсад нима?

6. Маънавият миллат белгисими?

7. Меҳнат бахт келтирадими?

8. Инсон бахтли бўлиши учун нима қилиши керак?

9. Ўз қадрини билмаган ўзганинг қадрига етиши мумкинми?

357. Маълумки, Марказий Осиё тарихий ва меъморий обидалари билан ҳозирга қадар дунёни лол қолдирмоқда. Халқ меъморлари ва усталари томонидан қурилган буюк меъморчилик ва санъат обидалари қарийб ўн асрдан зиёд вақтдан бери яшаб келмоқда. Обидаларнинг атрофида айнан тут дарахтлари савлат тўкиб туради. Меъморий обида ва тут дарахтининг қандай уйғун жиҳатлари бўлиши мумкин?

358. Кўзга кўринмас, қўлга илинмас, усиз ҳеч жойда ҳаёт ҳам бўлмас. Ўйлаб кўринг-чи, у нима?

359. Қуйидаги шартли хулоса чиқаришнинг тўғрилигини аниқланг.

1. Агар х сон олтига бўлинса, у иккига ҳам бўлинади. Х иккига  бўлинмайди. Демак, х сони олтига бўлинмайди.

2. Агар сув музлаган бўлса, у ҳолда кечаси совуқ бўлади.   Кечаси совуқ бўлди. Демак, сув музлаган.

3. Агар Ҳасан илғор бўлса, Комил ёлқов. Ҳасан илғор. Демак,   Комил ёлқов бўлади.   

360. Қуйидаги мулоҳазаларни аниқланг.


Жиноят қидирув ходими А., Б., B., M. исмли кишилардан шубҳаланиб, уларни сўроқ қилди. Улардан бири жиноятга қўл урган эди. Сўроқ натижасида қуйидаги жавоб олинди:

А. деди:

1) Мен жиноятга қўл урганим йўқ.

2) Мен уйда эдим.

3) Ким жиноятга қўл урганини М. билади.

Б. деди: 

1) Мен буни қилганим йўқ.

2) Мен кўпдан бери М. билан гаплашмайман.

3) Бу ишда В. айбдор.

В. деди:

1) Мен айбдор эмасман.

2) М. жиноятга қўл урган.

3) М. мени айбдор, деб ёлғон гапирди.

М. деди: 

1) Мен жиноятчи эмасман.

2)  Бунга А. айбдор. 

3) Менинг айбдор эмаслигимни Б. билади, чунки ўша вақтда у  билан бирга эдик. Ниҳоят уларнинг тан олишларича, ҳар бирининг берган уч жавобидан биттаси хато эди. Ўйлаб кўринг-чи, гумон қилинган шахслардан қайси бири жиноятга қўл урган бўлиши мумкин? 

361. Қадим замонларда «у»нинг вазифасини каптарлар бажарган. Кейинчалик ҳаво шарларидан фойдаланилган. Ҳаттоки замбарак ўқлари ҳам «у»нинг вазифасинини адо этишига  тўғри келган. Ўйлаб кўринг-чи, «у» нима бўлиши мумкин?

362. Улар ким эканлигини аниқланг? 

Биладиган ва билишини ҳам биладиган киши.

Билади, лекин билишини билмайдиган киши.

Билмайдиган, лекин билмаслигини  биладиган киши.

Билмайдиган ва билмаслигини ҳам билмайдиган киши.

363. Маълумки, телеграф, телефон, поезд, автомобиль ва самолётлар инсон вақтини тежаш, кам меҳнат қилишга қаратилган. Бу бўш вақт эса инсон дам олиши, унинг маънавий ривожланиши учун ҳизмат қилади. Лекин телеграф, телефон, поезд, автомобиль ва самолётларга улар пайдо бўлмасдан олдингига нисбатан кам вақт сарф қилмоқдамиз деб айта олмаймиз-ку!? 

364. Бир кичкина шаҳарда сартарош бўлиб, ўз соч соқолини олмаган ҳамма кишиларнинг соч-соқолларини олар эди. Сартарош ўз соч-соқолини ола оладими? 

365. Қадимги Юнонистонда Искандар Зулқарнайн (мил. авв. IV аср) подшолиги даврида бир баҳайбат жонивор пайдо бўлибди. Кўп халқлар нобуд бўлибди. Унга қарши ҳеч қандай чора фойда бермабди. Искандар олимларни йиғиб, маслаҳат қилибди. Искандарнинг устози доно Арасту ажойиб бир чорани айтибди ва ҳамма баҳайбат жонивордан қутулибди. Айтинг-чи, Арасту қандай чора топган?  

366. Ушбу иборалардан индуктив хулоса чиқариш турини топинг.  

1. Бу одам ҳамиша хато қилиб юради. 

2. Ёмғир  ёғиши  олдидан  қушлар ер бағирлаб учади.

3. Туриб қолган сув бузилади.

4. Етилмаган хамир тандирда турмайди.

5. Оғзи куйган қатиқни ҳам пуфлаб ичади. 

6. Қарға қарғани кўзини чўқимайди. 

7. Қозонда бўлса, чўмичга чиқади. 

8. Даврадан  жим чиқиб кетган – донодир.

9. Наврўздан  сўнг  қиш бўлмас, мезондан  сўнг ёз бўлмас.

367. Номаьлум  кишилар томонидан бир неча ўғирлик содир бўлган. Уларнинг ҳаммасида умумий битта томон бор бўлиб, ўғрилар уй  эгаси  кир ювиб, ювган нарсаларини ҳовлига ёйгани чиқиб кетганда, уйда ҳеч ким йўқлигидан фойдаланиб, уйдаги қимматбаҳо нарсаларни олиб чиқиб кетишга улгурар эдилар. Бундай  ўғирлик шаҳардаги уч жойда содир бўлган эди. Бундан ҳар уччала ўғирликни  ҳам битта гуруҳ амалга оширган деган тахмин қилинди ва жиноятчилар қўлга олинди.  

368. Бир тепаликда қотиллик содир бўлган. Бу ҳақда ҳеч ким билмаган. Қотиллик содир бўлган вақтда бир киши пастроқда ўз уйининг деразасини бўяётган эди. Изқуварлар бу одам қотилликда гувоҳ бўлганини аниқлаганлар. Улар гувоҳни қандай қилиб топганлар? 

369. У шундай бир инсон эдики, ҳар бир ишни буюк муҳаббат ва фидойилик билан адо этган. У ким бўлиши мумкин?

370. Қадим замонларда дарахт ва буталар тиканлари, пайрахалар, балиқ қилтаноғи, ҳайвонларнинг тишларидан «у»нинг вазифасини ўтаган. Металл кашф этилиб, улар темирдан ясалган, лекин улар қиммат бўлганидан тез тарқалмаган. Ҳозирда унинг табиий ва сунъий моддалардан ясалган турлари мавжуд бўлиб, қарийб ҳар бир хонадонда  уни учратиш мумкин. У нима?

371. Қуйидаги исботлаш ва раддияларнинг тўғри ёки хато эканлигини кўрсатинг:

1. Ҳасан – эгоист, у ўз манфаатини ҳаммадан юқори қўяди, деди ўқув устаси.  Ҳасан – эгоист эмас, балки у ўзини ўта севади, шунинг учун ҳам ҳамма вақт ўз манфаатини эсдан чиқармайди, деди мураббийси. Улардан қайси бири ҳақ?

2. Практика – билимларимиз ҳақиқатлиги критерийсидир. Шунинг учун ҳар бир илмий назария бевосита ҳаётда тасдиқланган бўлиши керак, деган исботлашда қандай хатога йўл қўйилган? 

372. Қуйидаги асослардан хулоса чиқариш мумкинми?

1. Олимлар кенг фикр эгаси.

2. Гуруҳимиздаги ҳамма талабалар стипендия олади.

3. Ойбек асарлари бадиий жиҳатдан юксак маҳорат билан ёзилган.

4. Ҳеч бир инсон хатосиз бўлмайди.

5. Миқдор ўзгаришлари сифат ўзгаришларига олиб келади.       

373. Қуйидаги гипотезани таҳлил қилинг:

374. Шовқин-сурон – жаҳондаги ҳал этилиши лозим бўлган муҳим масалалардан бири ҳисобланади. Нерв касалликлари, қон босимининг ошиб кетиши сезги қобилиятини йўқотиш каби касалликлар мунтазам шовқин-сурон тўлқинининг оқибатидир. Француз медикларининг фикрича, психиатрия шифохонасида даволанаётган мижозларнинг ҳар бештадан бири шовқин туфайли ақлидан жудо бўлган. Америкалик олимлар Фидер ва Гудхилнинг фикрича, ҳозирги замон ёшларининг эшитиш қобилиятлари тобора ёмонлашмоқда, бунга эса кучли овоз кучайтиргичлар айбдор. 90 дицибелга етган товуш инсоннинг кўриш қобилиятига таъсир кўрсатади. Ҳатто шовқин туфайли ниҳоллар сўлади, қурийди, қушларнинг патлари тўкилади, сигирларнинг сути камаяди, ўқувчилар дарсларини ўзлаштиролмайди. Шаҳарлардаги шовқин-сурон киши умрини 8-10 йилга қисқартиради. Олимлар фикрича, сув ва дарахтлар шовқинларни тутар экан. Битта дарахт 20 децибелгача бўлган шовқинни пасайтирар экан. Демак, қанча кўп дарахт экилса, шунча шовқин-сурон пасаяр экан-да? 

375. Сизнингча одамлар инсон деган буюк номга сазовор бўлиш учун нималар қилиши лозим?

376. Тарихдан маълумки, буюк француз саркардаси Наполеон даврида солдатларнинг мундири енгига тугма қадаш одати бўлган. Кейинчалик пиджак ва пальто енгига ҳам тугма қадаш одатга айланган. Сизнингча, тугма безак сифатида ишлатилганми ёки уни бошқа мақсадда ишлатилганми?

377. Нима учун «ёшлик бебошлик» дейдилар? 

378. Бир ориф деди: «Заҳмат чекмагунча хазинани топмассан, жонни таҳликага қўймагунча, душманга зафар топмассан, тухумни сочмагунча хирмонни кўтармассан». Киши тухумни сочиб ҳам хирмон кўтариши мумкинми?

379. «У» инсон ҳаётида шунчалик катта аҳамиятга эгаки, Россияда ҳўкиз пуфаги, Хитойда шохдан ясалган нафис тахтача, Европада мумланган мато, ёғли қоғоз «у»нинг ўрнида ишлатилган. Айниқса, шаффоф минерал – слюданинг харидори чаққон бўлган. Бу нарса нима?

380. Инсонни 10 хил йўл билан синовдан ўтказиш мумкин экан: 

Йигитни –  урушда

Деҳқонни – экиш-йиғишда

Хўжайинни – ғазабланганда

Савдогарни – ҳисобда

Қариндошни – бахтсизлик юз берганда

Зоҳидни – қаноатда

Камбағални – сабрда

Давлатмандни – саҳоват ва меҳмоннавозликда 

Хотини ва давлати қўлидан кетганни – тоқатда 

Дўстни – _______________.

381. Одамлар Ерни ясси деб тасаввур қилишган, қадим замонларда уни карталарда шундай тасвирлашган. Ернинг думалоқлигини билишгач, «у» пайдо бўлган. Унинг ихтирочиси Кичик Осиёнинг Пергам шаҳрида милоддан аввалги 150 йилда яшаган Кратес бўлиб, «ун»дан ҳамиша фойдаланишган. Космик ракеталар коинотга парвоз қилишгандан сўнг «у»нинг нақадар фойдали эканлигига яна бир карра иқрор бўлинди. «У» нима бўлиши мумкин?

382. Дўстнинг дўстлигини қачон синаб билиш мумкин?

383. Бир этикчи косиб бўлиб, бир жуфт этикни ўғлига бериб, уни сотиб кел деди. Этикни 25 сумга пуллади. 3 сўмни яшириб 22 сумни отасига берди. Отаси эса харидорлардан кўп пул олибсан, уларга 1 сўмдан қайтар деди. Ўғил харидорга пулни қайтариб берди. Кейин эса ҳеч ҳисобини чиқара олмади. Унинг этик сотган пули 25 сўм эмас 26 сўм чиқаверди.

(25-3)=22               22-2=20

20+3=23                 23+3=26

Бир сўм ҳақиқатдан ҳам ортиқмикан? Бола қаерда адашган?

384. Илгари уни қуёшга қараб, хўроз қичқириғига ёки шамнинг қанча қисми ёнганига, лампа шишада қанча ироқмой қолганига қараб аниқлашган. Кундузи энг ишончлиси қуёш бўлса, тунда сув энг ишончли «у» бўлган. Кейинчалик сув ўрнига қум «у»лар ишлатилган. «У» нима бўлиши мумкин?

385. «У» бўлмаса ким ҳам дастурхонга яқин келади дейсиз. Лекин ҳаммавақт ҳам шундай бўлмаган. Масалан, Америка қитъаси кашф этилмагунча, ҳиндулар «у»нинг нима эканлигини билишмаган ва унинг ўрнига гармдори истеъмол қилишган. Африканинг айрим ҳудудларида «у» олтин билан тенг қадрланган. Хитойда эса пирожний шаклидаги «у»лар пул ўрнида ишлатилган. Ҳаттоки, унга бағишланган можаро, урушлар, даҳанаки жанглар бўлган. «У»сиз ҳаётимизни тасаввур қилиш қийин. У нима? 

386. Қуйидаги тезисларни мантиқий йўл билан исботланг.

1. Макон ва замон объектив абадий, чексиздир.

2. Макон уч ўлчовли, замон бир ўлчовлидир.

3. Мантиқ – тафаккур шакллари ва қонунлари ҳақидаги фан.

4. Санъат – воқеликни бадиий образларда ифодаланишидир.

5. Тарихни яратувчи куч – халқ оммасидир.

6. Инсоннинг маьнавий, руҳий дунёсини қамраб олувчи   оламни маьнавий олам дейилади.

7. Тасаввурдаги, идеалдаги олам – абстракт оламдир.

8. Зарурият – нарса ва ҳодисаларнинг вужудга келиши, шаклланиши ва ривожланишини таъминлайдиган шарт-шароит, муносабатидир.

9.  Ўзингни билсанг, оламни биласан.

387. Ушбу иборалардан қизиқарли гап тузиш мумкинми?

1. «Лом-лим демади».

2. «Ёғ тушса ялагудек».

3. «Кўнгли бўш».

4. «Эси чиқиб кетди».

5. «Терисига сиғмай кетди».

6. «Жағи очилди».

7. «Капалаги учди».

8. «Оғзи қулоғига етди».

9. «Калаванинг учини топди».

10. «Тарвузи қўлтиғидан тушди».

388. Тўртта шундай сон топингки, уларнинг кетма-кет кўпайтмаси 70 чиқсин.

389. «У»нинг ватани Ҳиндистон. Уни «тош асал» деб атаганлар, турли касалликларни даволашда ишлатганлар, у авваллари дори-дармон сифатида фойдаланилган. Ҳатто у Россияда дорихоналарда сотилган. Улар авваллари ўсимликлардан олинган бўлса, кейинчалик кимёвий усуллардан фойдаланилмоқда. У нима бўлиши мумкин?  

390. Қуйидаги аналогиялар асосида қандай қонуниятлар кашф этилган? 

1. Ёруғлик билан товуш ўртасидаги қайси ўхшашликларга асосланиб, физиклар ёруғликнинг тўлқин хусусиятини кашф этганлар? 

2. Ўсимликларнинг илдизи билан уст қисми шохи ва япроғи ўртасидаги ўхшашликдан жамият билан табиатнинг ўхшашлигига оид қандай қонуният кашф этилган?

3. Инглиз физиги Исаак Ньютон ердаги жисмларнинг ҳаракати ва уларнинг осмон жисмлари ўртасидаги ўхшашликдан қандай қонунни кашф этган?

4. Рус физиолог олими И.П.Павлов ҳайвон нерв системаси билан одам нерв системаси ўртасидаги ўхшашликдан қандай қонунни кашф этган? 

391. Қамоқдан ашаддий жиноятчи қочди. Ҳеч ким унинг изини топа олмади. Бир қишлоқда бегона кишининг айланиб юрганини хабар қилдилар. Изқуварлар қишлоққа етиб келдилар ва далада зиғир ўраётган деҳқонни кўриб, ундан «Бу ердан ҳеч кимса ўтмадими» деб сўрадилар. «Балки ўтгандир, деб жавоб берди «деҳқон» бошини кўтармай. Йўлдан ўтган ҳар бир одамга қарашга вақтим йўқ». Инспектор  «Катта раҳмат» деди-ю, югуриб кетди. Бирдан тўхтади ва зиғир ўраётган кишини ушлаб, қўлига кишан солди. «Бу сафар осонгина қутула олмайсан, айёрлигинг ўтмайди» деди. Инспектор қандай қилиб «деҳқон»нинг айнан ўша қамоқдан қочган жиноятчи эканини билган? 

392. Қуйидаги парадоксни таҳлил  қилинг. Немис физик олими, нисбийлик назарияси асосчиси Альберт Эйнштейн (1879-1955) эътирофича, агар эгизак туғилган боланинг бирини ёруғлик тезлигидаги кемада космосга учириб, бирини Ерда қолдирилса, ўн йилдан сўнг, космосга учган бола 11 ёшга киради. Аммо ер юзида қолган эгизакнинг иккинчиси аллақачон қариб кетган бўлади. Чунки жисм тезлиги ўта юқори бўлса, вақт секин ўтади. Фикр тўғрими?

393. Қуйида келтирилган иборалардаги мантиқий хатоларни таҳлил қилинг.

1. – «Ие, бу ерда нега ёлғиз ўтирибсиз» деб сўради Гулчирой.

– «Чунки, ўзимдан бошқа ҳеч ким йўқ-да» деб жавоб берди Азиза.

2. Ўйлагин-у, фақат йиғлама. Ўйласанг, йиғлаб бўлмайди. Ахир бир вақтнинг ўзида қандай қилиб икки ишни қилиш мумкин?

3. Икки киши эшикни тақиллатмоқда. Эшикни ҳеч ким очмаяпти. Шунда биринчи киши ёнидаги шеригига деди:

– Бекорга тақиллатяпмиз. Икки сабабга кўра бекорга! Биринчидан, мен ҳам сен ҳам эшикнинг ташқари тарафидамиз. Иккинчидан, уларнинг шовқини шу қадар кучайганки, бизнинг тақиллатганимиз тугул ўзларини ҳам эшитмаётган бўлсалар керак.

394. Тасаввур қилинг: душман қароргоҳини аланга остида қолдириш учун камончилар ўқ учига чирмалган пахтага мой суртиб, уни ёқиб, ёниб турган ўқлар отишмоқда. Хитойда шу мақсадда ёғоч учига порох ўралган. Портловчи порохли ўқлар анча олисга бориб тушган ва шунда порохнинг ўзини отиб кўришган ва натижада ... кашф этилган. Ўйлаб кўринг-чи, дастлаб байрам мушакбозлигига хизмат қилган, кейинчалик давлатларнинг кучлилиги белгисидан бири бўлган нарса нима? 

395. Нима учун ваҳиманинг кўзи катта бўлади?

396. Бир подшоликда золим шоҳ бўлиб, чегара кўприкларга сипоҳларни қўйиб қўйган, ҳар бир кўприкдан ўтувчи киши албатта «Қаёққа бораяпсан» деган саволга жавоб қайтариш лозим экан. Агар сайёҳ ёлғон гапирса дорга тортилар, рост гапирса дарёга отиларкан. Зукко деҳқон кўприкдан ўтишда сипоҳнинг саволига шундай жавоб қайтарганки, уни кўприкдан ўтказишдан бошқа чоралари қолмаган. Золим шоҳ эса ўз буйруғини бекор қилдирган экан. Деҳқон саволга қандай жавоб берган? 

397. Икки  дўст ўрмонга  арча  дарахти учун  борибдилар. Қайтишда  бир-бирлари билан гаров бойлашишибди. «Кимки қишлоққа охири кириб борса, уни антиқа совға кутади». Гаров жуда ажойиб бўлиб, ҳеч ким уйга шошилмас, вақтни ўтказар  эдилар. Шу пайт ўрмонда Қорбобо  учраб қолибди ва уларга ажойиб маслаҳат  берибди. Дўстлар тезда отларга минибдилар-да, қишлоққа жўнаб қолибдилар. Ўйлаб кўринг-чи, Қорбобо дўстларга қандай маслаҳат берган бўлиши мумкин?

398. Ҳикояда келтирилган ушбу ибораларни таҳлил қилинг: «... энди Тўланбой отанинг ёшига, дидига мос келадиган, тоза табиатли, қўй кўрмаса ҳам, қумалоқ кўрган аёл топиш лозим эди. Излашга тушдилар. Топилишга топилди-ку,  бирининг бўйи паст, бирининг ўйи, бирининг сочи товонини ўпади, бирининг ақли товуқдан ўтади, бири бозор кўрган эчки бўлса, бири бозорнинг бетини кўрмаган, бири ўзини бозорга солган, бири эшик кўрган бўлса, бири бешик кўрган. Ёлғизлик яратганга ярашган, бандасига бир бош – бир бало, икки бош – қозон ош». Фикрларни изоҳланг.

399. Ўз қадрини билиш такаббурлик ва хушомадгўйлик ўртасидаги хислатдир. Такаббур кишилар билан яхши муомала қила олмайди, чунки ўзини ҳаммадан кўпроқ яхши кўрадиган, худбин одамдир. Хушомадгўй эса, ҳамма билан ҳамма ерда ва ҳар қанақа муомалага киришиб кетаверади. Ўз қадрини билган киши ҳар ким билан ош-қатиқ бўлиб кетавермайди, фақат муносиб одамлар билан муомала қиладиган, ўзини барчадан баланд тутмайдиган, одамлардан қочмайдиган, мўътадил, меъёрни сақлайдиган одамдир. Киши чегарадан чиқдими, ёки такаббур, ёки хушомадгўй бўлади, қолади. Фикр тўғрими?

400. Қуйидаги гипотезаларни таҳлил қилинг. Илмий билимлар ривожида гипотезанинг аҳамияти қандай? 

XVII асрда яшаган рус олими Ломоносовнинг жисмларнинг атом тизимини ҳақидаги гипотезаси.

1. Академик О.Ю.Шмидт ва В.Г.Фесенковларнинг осмон жисмларининг пайдо бўлиши ҳақидаги гипотезаси.

2. Ҳозирги замон кимёгарларининг нефтнинг органик ва неорганик моддаларнинг бирикмаларидан вужудга келганлиги тўғрисидаги гипотезаси.

3.  Опариннинг Ерда ҳаётнинг пайдо бўлиши ҳақидаги гепотезаси. 

401. Қадимги юнон файласуфи Арасту фикрича, фазилат қарама-қарши хислат ва майллар ўртасидаги ҳолатдир. Инсон ҳурмат-эътиборга сазовор бўлиши учун барча ҳис-ҳаяжонларида ўртачаликни ихтиёр қилиши лозим. Лекин ҳамиша ўртача иш тутиш қийиндир. Шунинг учун баркамол, ҳурмат-эътиборга сазовор одам бўлиш қийин. Мисол учун, айланани ҳамма ҳам чизаверади, аммо унинг марказини топишга кўпчилик қийналади. Шунга ўхшаш ғазабга эрк бериш осон, бунинг зидди бепарво бўлиш ҳам осон, аммо бу масалада ўртача йўл тутиш қийин. Суқротнинг айтишича, яхши одам ва ёмон одам бўлиш бизнинг ихтиёримизда эмас. Ҳеч ким ўзининг яхши ва ёмон фазилатларини айтмайди. Фазилатли бўлиш, ҳурмат-эътиборга сазовор бўилш, яхши ёки ном олиш инсоннинг ихтиёридадир. Фикр тўғрими?  

402. Машойихлар фикрича, мулланинг айтганини қилиш, қилганини эса қилмаслик керак экан. Нима учун?

403. Бир йил тут эккан киши юз йил гавҳар терармиш. Қандай қилиб?

404. «Мантиқий хатолар» рост бўлиши мумкинми?

1. Американинг штатларидан бирида бошпанасиз, худди мақсадга ҳеч қандай йўналиши бўлмаган кишиларни аниқладилар.

2. Хизматчи ишдан кеч қолгани учун бошлиқ унга айтди: Бу ҳафтанинг ўзида бу учинчи кеч қолиш. Вақтида ишга келишингиз учун қандай чора қўллайлик? Хизматкор эса пинагини бузмай жавоб қайтарди: Бугун мен ухлаб қолибман. Лекин сиз фақат менга ёпишиб олгансиз, бошқалар ҳам кеч қолишади-ку?!

3. Ҳасадгуй ва баҳил киши бир инсонни ерга уриш учун шундай дейди: Сизнинг ақлингиз, тафаккурингиз даражасини Сизнинг қандай рангдаги кийимни кийганлигингиз кўрсатиб турибди!.

4. Уят – ўлимдан қаттиқ. Номуссиз юрмоқдан номусли ўлмоқ афзал. Эр йигитнинг уялгани – ўлгани.

405. Бир донишманд деди: Агар маслаҳат қилувчини ўз туғишган акангдек қабул қилсанг сўзларини жон деб қабул қилиб, унга амал қилсанг, менинг сўзларимга ҳам эътибор бер. Фикрни таҳлил қилинг. Донишманднинг фикри тўғрими?

406. Супермаркетда бир аёлнинг ҳамёни йўқолиб қолгани ҳақида хабар келди. Ҳеч ким суперматкетдан ташқарига чиқмаслиги ҳақида ўша заҳоти буйруқ берилди. Супермаркет директори айнан шундай ҳолат бир ҳафта ичида бешинчи маротаба содир этилаётганини таъкидлади. Гумон қилинаётганлар бирма-бир сўроқ қилина бошланди. Ўнг қўли гипсланган ва елкасига осиб қўйилган харидорга навбат келгач, инспектор «унга бундай қўл билан ўғирлик қилиб бўлармиди» деб чиқариб юбормоқчи бўлди. У киши эса «Тўғри айтасиз, синган қўл билан қандай қилиб бировнинг киссасига қўл ураман, чап қўлим эса табиатан ногирон. Демак, мендан гумон қилиш хато, яхшиси мен кета қолайин» деди. Инспектор унга қаради ва ҳамён ўғриси айнан шу киши эканини билди. Уни сўроқ қилдилар ва қамоққа олдилар. Инспектор қандай қилиб ҳамён ўғрисини айнан «қўли гипсланган» киши эканини билган? 

407. А.Фитратнинг фикрича, «ҳар бир киши баркамоллик ёшига киргач, ўз саодати таъмини учун майдонга кирмасдан иложи йўқ. Бу курашда ғолиб чиқиш учун уч ўлчов қуроли – «салоҳи массеҳ»га эга бўлиши керак. Агар ана шу уч қуролдан бирисиз майдонга кирса, мағлуб бўлиши табиийдир». А.Фитрат назарда тутган уч ўлчов қуроли нима бўлиши мумкин? 

408. «У»нинг вазифасини илгари балчиқ, лой, қум, саҳро, чўлда эса қум бажарган. Қадимги юнонлар мойдан фойдаланганлар. У нима бўлиши мумкин? 

409. Ушбу шеърни таҳлил қилинг. Шоир нима демоқчи?

Бир қарашда миснинг ҳам тиллога ўхшаш ранги бор, 

Миснинг баҳоси бошқа-ю, тиллонинг ўзга нархи бор...

410. Рус адиби Ф.М.Достоевскийнинг ёзишича, «инсон тубсиз тилсимот. Уни албатта ечиш лозим». Сизнингча инсон тилсимини қандай ечиш мумкин? 

411. Қадимги Юнонистонда бир аёл бева қолибди. Мероснинг жами 35000 динор бўлиб, меросни аёл кўзи ёригандан сўнггина бўлиш мумкин экан, чунки фарзанд ўғил бўлса, она ва ўғил  фарзандга биру икки, агар қиз бўлса она ва қиз фарзандга иккию бир ҳиссадан мерос тегиши қонунларда кўрсатилган эди. Ой-куни етгач, аёл бир ўғил ва бир қиз фарзанд кўрибди. Айтинг-чи, қонунга бўйсунган ҳолда меросни она, ўғил ва  қизга қандай бўлиш мумкин?

412. Мантиқ илмини «билимлар тарозуси» деб таърифлаганда Ибн Сино нимани назарда тутган?

413. Лоторея оммабоп ўйин бўлиб, фойданинг 40 %и ютуқ учун, қолгани эса лоторея ташкилотчилари ва ободончилик, сиҳат-саломатлик ишлари учун сарфланади. Ҳар бир лотореянинг  баҳоси 100 сўм бўлса, ютуқ учун 100000 сўм ажратилган бўлса, қолгани учун яна қанча лоторея билети сотилиши керак?

414. Бир савдогар сафарга кетишидан аввал 100 ботмон темирини дўстининг уйига қўйибди. Сафардан қайтгач, темирни сўраб борса дўсти «Мен омонатни уйни бурчагига қўйиб хотиржам юраверибман, лаънати сичқонлар фурсатни ғанимат билиб темирни кемириб қўйишибди» дебди. Савдогар «Гапинг тўғридир. Мен ҳам сичқонлар темирга ўч бўлади деб эшитган эдим» дебди ва шундай антиқа усул топибдики, дўсти унга темирни бус-бутун қайтариб берибди. Савдогар қандай ҳийла ишлатган экан? 

415. Қандай қилиб ўтмас пичоқ қўл кесиши мумкин?

416. Буюк Имом Аъзам Абу Ҳанифа шогирдларига дер эканлар:  Саллаларингизни улуғланг, енгларингизни кенг қилинг ва салобатли кийининглар. Ушбу сўзларнинг маъносини айтинг. Буюк Имом бу ерда нимани назарда тутганлар?

417. Бир нарса тўғрисида бир-бирини инкор этувчи икки ҳукм айни бир вақтда чин бўлиши мумкин эмас. Бу формал мантиқнинг қайси қонунига тўғри келади?

418. Нима учун бир кам дунё дейдилар? 

419. Орифлардан бири фарзандига деди: «шошилма, шошиб иш қилсанг – бузиб қўясан, шошиб гапирсанг – янглишасан, шошиб ўқисанг – тушунолмайсан, шошиб юрсанг – қоқиласан, шошиб есанг – тиқиласан, шошиб ичсанг – ... ». Унинг фикрича, шошиб ичган киши нима бўлади? 

420. Кундузи ўрмонда адашиб қолган киши қандай қилиб ўрмондан чиқиши мумкин? 

421. «Мусофир бўлмагунча, мусулмон бўлмайсан» дейди халқимиз. Нима  учун?

422. Инсон бир вақтнинг ўзида ҳам жасоратли, ҳам адолатли иш қилиши мумкинми?

423. Араблар ҳар сўзнинг ўз жойи ва ҳар жойнинг ўз сўзи бор, дейдилар. Бу мақолнинг маъноси нима?

424. Ушбу анограммани ечиб, ортиқча сўзларни чиқариб ташланг.

	алтуғ (луғат)

бокти (              )

малшо (              )
	
	афдрат (              )

чукра (              )

тақним (              )


425. Бир сайёҳ қайси юртга борса, аввал ўша юртнинг бозорини, кейин мозорини айланар экан. Сайёҳ бир мамлакатда ғалати манзаранинг гувоҳи бўлибди. Ҳар бир қабр тепасида тош лавҳалар бўлиб, шундай битиклар бор экан: «Фалончи етмиш йил умр кўрди ва саккиз йил яшади, .... эллик беш йил умр кўрди ва ўн беш йил яшади,  ..... олтмиш етти йил яшади ва йигирма бир йил яшади,  .... етмиш тўққиз йил яшади ва бир йил ҳам яшамади». Сайёҳ бу синоатнинг тагига етолмабди ва чуқур ўйга толибди. Сизнингча гап нимада?  Битикларнинг маъноси нима?

426. Бир донишманд фикрича, «ақл қанча қисқа бўлса, тил шунча узун бўлади». Буни қандай изоҳлаш мумкин?

427. Инсоннинг сочи унинг ҳуснидир. Ҳар бир бошда ўртача 150 минг тола соч бўлса, Ҳар ойда 3 мингтаси тушиб кетар, яна янгилари чиқар экан. Ўйлаб кўринг-чи, ҳар бир соч толаси бошда қанча умр кўради экан?

428. Машҳур француз файласуфи ва математиги Р.Декарт «Мен фикрлаяпман, демак мавжудман» деганда нимани назарда тутган?

429. Сизнингча ақллилик ва донолик бир хил тушунчаларми ёки турлича ҳодисаларми? 

430. Шаҳарлараро қатновчи поезд купесида олти киши бўлиб, улар самимий сухбатлашиб борардилар. Бирдан чироқ ўчиб, ҳаммаёқ қоп-қоронғу бўлиб қолди. Чироқ ёнгунга қадар ҳамма жим ўтирди, ниҳоят ёруғлик келди. Купеда ўтирган аёл чинқирди: «Менинг бриллиант-тўғноғичим! Уни ўғирлашди». Купедагилар бир-бирларига қарадилар. Шунда бир киши «Илтимос, тинчланинглар, мен аллақачон ким олганини билиб бўлганман, унинг кимлигини ҳозир айтаман» деди ва ўша заҳоти ўғри топилди. Айтинг-чи, у киши тўғноғич ўғрисини қоронғида бўлса ҳам қандай қилиб топа олган? 

431. «Ҳар қандай ёмонликнинг ҳам яхши томони бор» дейилган фикрнинг нотўғрилигини исботлаш мумкинми?

432. Форс-тожик мумтоз шеърияти бўстонининг сарвари, илоҳий ишқ куйчиси Ҳофиз Шерозий Шарқдагина эмас, Ғарбда ҳам ҳурмат ва шуҳратга сазовор бўлган. Унинг ғазалларида фикрий теранлик, салмоқли мулоҳазакорлик, ҳаётга ташналик, жўшқин муҳаббат, маънавий баркамоллик акс этган. Шоир «у»ни тўрт хил жойда тўрт хил гавҳардир, деб таърифлаб, унга шеър битган:

Зумуррадмен ток ичинда, 

Шиша ичра ақиқ, ноёб.

Хум ичинда зуҳро эрсам,

Жом ичинда – ёрқин офтоб.

Ҳофиз Шерозий бу ерда нимани назарда тутган бўлиши мумкин?

433. Ушбу ибораларни таҳлил қилинг:

«Кулиб турган одамнинг олдида йиғлама». 

«Йиғлаб турган одамнинг олдида кулма». 

Нима учун? Кулиш ва йиғлаш инсоннинг ўз ихтиёрида эмасми?            

434. Машойихлар фикрича, кўнгил кўнгилдан сув ичади. Қандай қилиб кўнгил сув ичиши мумкин?

435. Бир файласуф оломонга деди: «Ёмонларни эҳтиёт қилинг! Ёмон йўқ бўлса, яхшиликнинг қадри билинмай қолади». Файласуфнинг фикрини қандай рад этиш мумкин?                                                                                 

436. Ёлғончилик ёмонликдир, жаҳолат эса ёвузликдир. Ёлғончиик ёвузликми? 

437. Маҳмуд Қошғарий (ваф. XI аср охири)нинг «Девону луғот ит-турк» асари қимматли ва ибратли ҳикматлар билан йўғрилган, таълим-тарбия, хулқ-одоб, илм-фан, маърифатга чорловчи асардир. Мутафаккирнинг ёзади: халққа яхшилик қил, яхшиликни сув ичига ташласанг-да, сув устида кўрасан. Фикрни изоҳланг.

438. Ахлоқ одобга доир китоблар шу қадар кўпки, санаб адо қилиб бўлмайди. Лекин нима учун инсоннинг хулқига доғ бўлиб тушадиган зарарли хулқлар – фитна-фужур, ёлғончилик, худбинлик, айёрлик, мунофиқлик, алдамчилик, текинхўрлик, товламачилик, талончилик ... ҳали ҳам яшаб келмоқда?

439. Инсон мураккаб биосоциал жонзот бўлиб, уч буюк қудрат – тана, руҳият, маънавият йиғиндисидир. Инсоннинг инсонлигини белгиловчи энг муҳим хусусият нима?

440. Бир киши деди: токи биз ҳаётдан яшашдан қўрқар эканмиз, ўлимдан ҳам қўрқамиз. Тўлиқ мукаммал яшамоқ учун унга тегишли ҳамма нарсадан, ҳам сизни хафа қиладиган ҳамма нарсадан воз кечмоғингиз керак. Гўзаллик ва муҳаббат ичра яшайдиган одам ўлимдан қўрқмайди, чунки севмоқ – ўлмоқ демакдир ва шундагина Сиз яшайсиз. Фикрни таҳлил қилинг.

441. Машҳур шоир ва ориф Жалолиддин Румийнинг ушбу маснавийсини ўқинг. Шоир нимани англатмоқчи? 

Кўнгил ичра нечук олам, нечук султон, билмассан.

Таним сарғайди, пойим устувор, чандон, билмассан.

Мунаввар бир қуёшмен, дур тўла тўлқинли  уммонмен, 

Замин теграмдадир, дилда яшар осмон, билмассан.

Жаҳон бўстонида бир боларидек учганим-учган.

Асалдек сўзларим, лекин сенга пинҳон, билмассан.

Каломдин ҳам муборакдир улар, мен ошиён қурдим.

Кабутарларга дерманки, келинг,  эй жон, билмассан.

Ақл бегона сенга, йўқ эмиш, фаҳму фаросат ҳам –

Биларман, деб дам урма, билганинг ёлғон,  билмассан.

